
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Орчуулсан Д. Лхамжав

	 

	Оросын их бичгийн хүн Николай Семён Лесков (1831—1895) олон сайхан зохиол туурвижээ. Манай уншигчид түүний «Зовлонгийн далай», «Солгой дархан», «Араатан номхотгогч» гэх мэт дээж зохиолуудыг эх хэлээрээ уншсан юм.

	Н. С. ЛЕСКОВ бурангуй засагт хуучин хаант Оросын үнэн байдал, ард түмний ядуу зүдүү амьдралыг яруу тод харуулахын хамт тэдний эрмэлзэл, шударга ёсыг мөрөөдөж, харгис дэглэмийг ёроолоор нь егөөдөж илчилдэг ардчилсан, реалист үзэлтэй хүн байж. Энэ түүвэрт «Холог», «Ялимгүй алдаа», «Эхийн хайр хэтэрсэн нь», «Цойлдогч» гэх мэт амьдралын их сургамжтай, ёс суртахууны сэдэв голчилсон тууж, өгүүллэгийг уншигч олондоо толилуулж байна.

	 


ХОЛОГ

	 

	ХОЛОГ - Өвсөн тэжээлтэй, тэр нь дутвал хөвд иднэ.

	(Амьтан судлалын номоос)

	 

	НЭГДҮГЭЭР БҮЛЭГ

	Намайг Василий Петровичтой анх танилцахад л мань эр хэдийнээ «Холог1» хочтой болчихсон байлаа. Яагаад ийм хоч өгсөн гэвэл байдлыг нь харахад Юлиан Симашкийн бичиж хэвлүүлсэн амьтан судлалын гарын авлага номд зураг нь байдаг холог гэдэг амьтантай гайхмаар төстэй учир ажээ. Нас хорин наймтай атал өвгөжөөр харагдана. Биеийн тамирч, домгийн баатар биш боловч яггүй булиа, чийрэг, цээж ханхар, бие лагс, пагдгардуу хүн юм. Анх харахад кафрын гавалтай нэлээд төстэй мэт санагдах боловч толгойг нь гярхай шинжихүл френологийн ганц ч системд багтаах боломжгүй санагдана. Үсээ самнасан байдал нь өөрийнхөө «дээд давхрын талаар» бусдыг зориуд төөрөгдүүлэх гэсэн мэт ар шилнийхээ бүх үсийг дээш нь шууж танаад, өмнөөс нь болохоор хар хүрэн үсээ чихнээсээ эхлэн хоёр урт өтгөн гэзэг мэт болгох мөртөө байнга мушгиж имхэртэх учир чамархай дээр нь байнга ороомог гол аятай тогтож, хоч авсан амьтныхаа эвэртэй төстэйгөөр хацар дээр нь мушгирсан байна. Василий Петрович үсээ тэгж аялуулсны улмаас л гол нь хологтой төсөө бүхий болжээ.

	Василий Петровичийн төрсөн биед угаас инээд хүрмээр юм ер байхгүй шүү. Анх нүүр учирсан хүнд бол Василий Петровичийг үзээд «муухан эсгээд бөххөн оёж дээ» гэсэн бодол санаанд нь орж; хоорондоо хол зайтай борхон нүдийг нь ажихул эрүүл саруул ухаан, эр зориг, эрэмгий чанар байгааг заавал олж харна. Василий Петровичийн зан араншинд этгээд сонин юм олон бий. Нэг гойд шинж нь гэхэд аминдаа даанч арчаагүй. Хөдөө газрын тахилчийн хүү, бага наснаас гачигдаж дутахын зовлон амсаж, ядах нь ээ хар балчраасаа өнчирсөн тул хэзээ ч амь зуулгаа олигтойхон өөд татахыг бодох байтугай маргааш яах билээ гэж санаа зовж байсан удаагүй бололтой. Хүнд илүүчлэх юм огт үгүй хэр нь өмсөж яваа ганц цамцаа ч тайлж өгөхөд бэлэн явдаг болохоор танил нөхдөө бас ийм байх ёстой гэж бодоод, бусад бүх хүнийг «гахай» гэж товч тодорхой нэрлэнэ. Василий Петрович, гуталгүй болох буюу өөрийнх нь хэлдгээр «амаа бүр ангайчихвал» та бидний хэн маань дээр ч магадгүй хүрч ирээд илүү гутлыг чинь хөлдөө муухан таарч байсан ч хамаагүй хээвнэг өмсөөд улаараа эргэсэн хуучин муу гутлынхаа тамтгийг дурсгалд нь үлдээнэ. Василий Петрович танайх, манайх гэж ялгадаг хүн биш болохоор танайхаар орлоо гэхэд өөртөө хэрэгтэй юмнаас авна, тэгэхдээ аль болох бага хэмжээгээр авахыг бодно, тэгээд уулзвал танайхаас тамхи, цай юм уу гутал авсан шүү гэж заримдаа хэлнэ, аар саархан юм бол дурдах ч үгүй. Шинэ үеийн утга зохиолыг нэг нүдээр үзэхгүй, гагцхүү хөлгөн судар буюу эртний сонгодог зохиолчдын туурвилуудыг уншина; бүсгүй хүний тухай ярихаас зэвүү нь хүрч, тэднийг толгой дараалан тэнэгүүд гээд хөгшин эх минь бүсгүй хүн биш, ямар нэг хүйсгүй амьтан байсан болоосой гэж чин үнэнээсээ харамсана. Василий Петровичийн амин гүжрэх нь хязгааргүй. Хэн нэгэнд хайртай гэдгээ бидний хэнд маань ч мэдэгдэхгүй атлаа өөрийнхөө танил тал хүн бүрийн төлөө хохирч явдгийг нь бүгд сайн мэддэг байв. Сүслэн дагадаг үзэл санааныхаа төлөө амиа өргөхөд ч бэлэн байдагт нь эргэлзэх бодол хэний толгойд ч орж ирэхгүй боловч тийм үзэл санааг манай холгийн гавал дотроос хайж олох тийм ч амаргүй байлаа. Тэр үед бидний чин үнэнээсээ итгэж байсан олон онолыг мань эр шоолдоггүй атлаа чин үнэнээсээ, зүрхнийхээ угаас жигшдэг байв.

	Холог ярианд дургүй, юм хийхдээ дуугарах гэж байхгүй, хийж буй юм нь гэвэл тухайн үед чухам л хиймгүй юм хийнэ.

	Хошууны хотод түр суух хоорондоо миний ч оролцож байсан жижиг дугуйланд, тэр хүн яаж, ямар учраас нийлснийг нь би мэдэхгүй. Холог намайг ирэхээс хоёр гурван жилийн өмнө Курскийн семинар курс төгссөн байж. Эх нь гуйлгаар олдог жаал зугаа юмаараа тэжээдэг байсан болохоор хүүгээ эрийн цээнд хүрч лам болоод жасын газар залуухан авгайн хамт амьдран суухыг үзэх сэн гэж хүлээж ядна. Гэтэл хүү нь залуу эхнэр авах бодол огт үгүй байж. Василий Петрович гэрлэх өчүүхэн ч хүсэлгүй. Түр сургууль төгссөн хойно эх нь ямагт бэр сураглаж байхад Василий Петрович үг дуугардаггүй байснаа нэг сайхан өглөө болоход хаашаа явсан нь бүү мэд алга болсон байв. Хагас жилийн дараа гуйлгачин эхдээ хорин таван рубль, захидал ирүүлж Казань хотод очиж тэндхийн шашны сургуульд орсноо мэдээлжээ. Казань ортол мянга гаруй мод газар хэрхэн туулснаа, хорин таван рубль яаж олж явуулсан тухай нэг үг цухуйлгасангүй. Гэсэн ч эх нь Васягаа нэг мэдэхэд хамба болно тэгэхэд нь цагаан пийшинтэй саруулхан жовгонд нь очиж суугаад үзэмтэй цай өдөрт хоёр удаа ууна гэж бодоод олигтой баярлаж амжаа ч үгүй байтал Вася Курсктээ тэнгэрээс унах шиг гэнэт хүрээд иржээ. Энэ чинь юу вэ? Яагаад? Юу болоод буцаад ирдэг байна аа? гэж их шалгаацгаасан боловч мэдэж авцгаасан нь гавьсангүй. Холог, ердөө л «таарсангүй» гэх тул өөр юу ч олж сонсоцгоосонгүй. Харин нэлээд хожим нэг л хүнд «Лам болох хүсэл алга» гэсэн байх боловч өөр хэн ч илүү юм олж сонссонгүй.

	Холог бусдаас аминчилж илүү юм хэлсэн хүн нь ялаа үргээхгүй номхон, дотно хүнийхээ төлөө юу ч хийхэд бэлэн явдаг санаа сайтай, дориун залуу Яков Челновский байжээ. Челновский миний маш холын садны хүн байсан юм. Челновскийгоос л би энэ өгүүллэгийнхээ пагдгар баатрыг мэдэж авсан юм.

	Энэ бол 1854 оны зун болсон явдал билээ. Би Курскийн захиргааны газар болж байсан нэг хэргийн талаар баахан хөөцөлдөх ёстой байлаа.

	Миний бие тавдугаар сарын өглөөний долоон цагт Курскт хүрмэгц шууд Челновский дээр очив. Челновский тэр үед залуу хүмүүсийг их сургуульд бэлдэн зөвлөгөө өгч, эмэгтэй хүүхдийн хоёр дунд сургуульд орос хэл, түүхийн хичээл заагаад үүдний өрөө бүхий гурван тасалгаатай тун тохилог орон байранд овоо сайхан номын сан, зөөлөвч бүхий тавилга хэрэгсэл, хэдэн ваар гоц сайхан цэцэг, Бокс хэмээх шүдээ ямагт ярзайлгадаг, канкан бүжигт амархан шарвалзаж эхэлдэг, тун ч барагтайхан ааш, явдалтай бух нохойтой байв.

	Челновский намайг ирсэнд туйлын их баярлаж Курскт байх хугацаандаа тэднийд байна гэдэг ам өчгийг минь авч билээ. Өөрөө өдөржин хичээл гэж гүйнэ, харин би иргэний танхимаар ороод гойд юмгүй бол Тускари буюу Сейлийн хавиар дэмий тэнэнэ. Тускарь мөрнийг Оросын газрын олон зургаас олохгүй, харин Сейм мөрөн нь амтлаг махтай хавчаар элбэг гэж онцгой алдаршсан бөгөөд нэн ялангуяа түүн дээр барьсан хөлөг нэвтрүүлэх байгууламжаараа нэрд их гарч байв. Тэр байгууламжийг барих гэж асар их хөрөнгө зарсан боловч Сейм мөрөн «хөлөг явахад таарамжгүй» гэсэн муу нэрээс салаагүй аж.

	Курскт ирээд хагас сар орчим боллоо. Хологийн тухай хэзээ ч ямар ч яриа сонсоогүй л байлаа, ер нь тэгээд тариа будаа, гуйлгачин, хулгайчаар элбэг дэлбэг манай хар хөрст нутагт тийм хачин амьтан байдаг гэж би угаас бодоогүй явжээ.

	Нэг удаа өдөржин гүйсээр жигтэйхэн ядарч зүдрээд үдийн хоёр цагийн алдад буцаж үүдний өрөөнд орж ирэхэд гэрийн зарц жаал хүүг бодох нь ээ орон байрыг маань илүү шамдамгай манадаг Бокс бух нохой намайг угтав. Тэнхимийн ширээн дээр тамтаггүй болтлоо хуучирч элэгдсэн цэмбэн дэвхүүз, оосортой заваан гэгчийн татуурга, утсаар ороосон тос болсон хар алчуур, нарийхан хуш саваа харагдав. Номын шүүгээ, албан тасалгааны дэгживтэр тавилга хэрэгсэл бүхий хоёр дахь өрөөний шороо тоосонд дарагдсан буйдан дээр нэг хүн сууж байлаа. Ягаан өнгийн эрээн даавуу цамц, өвдөг нь урагдсан шав шар өмдтэй юм. Тэр зүс үзээгүй хүний гутал засмал замын цагаан шороонд нэл дарагдсан харагдах ба өвдөг дээрээ зузаан гэгчийн ном тавиад толгой дээш татахгүй уншиж сууна. Намайг орж очмогц тоосонд дарагдсан тэр эр сэрвэсхийн нэг харснаа номоо дахин шагайв. Унтлагын өрөөнд юм бүхэн байдаг янзаараа байв. Челновский гэртээ орж ирмэгц өмсдөг судалтай зотон цамц байдаг газраа өлгөөстэй харагдаж эзнийхээ эзгүйг гэрчилнэ. Эрээ  цээргүй тийм хачин гийчин хэн гэгч болохыг би тааварлан эс чадлаа. Догшин Бокс түүнийг өөрийн хүн шиг харах ба англи-сакс угсааны нохойн зан чанарт франц үүлдрийн нохойн нялуун ааш угаас байдаггүйн тулдаа л түүнд эрхлэхгүй байгаа бололтой. Нэгд, нөгөө хүүхдээс тэр гийчний тухай асуух, хоёрт, гийчинд биеэ дахин харуулж үг хэлүүлэх, ийм хоёр бодолтой би үүдний өрөө рүү дахин орлоо. Аль нь ч бүтсэнгүй. Үүдний өрөө түрүүчийн адил хүнгүй, гийчин над үг хэлэх нь бүү хэл харах ч үгүй, таван минутын өмнө харагдсан байдлаараа яг хэвээр хээвнэг сууж байна. Тэгээд гийчинд шууд хандах ганц арга үлдлээ. Өмнө нь очоод,

	— Та, Яков Иванычийг хүлээж байна уу? гэлээ. Гийчин над руу залхуу нь хүрсэн янзтай харснаа буйдан дээрээсээ босож, гагцхүү их оросын бэртэгчид, семинарынхны чаддаг янзаар шүлсээ шүднийхээ завсраар нулимснаа бүдүүн гэгч дуугаар «Үгүй ээ» гэв.

	Тийм хачин хариу сонсож гайхсандаа би,

	— Та тэгээд хэнтэй уулзах гээ вэ? гэхэд гийчин өрөөн дотуур хөлхөн туг туг үсээ имхрэн:

	— Та чинь хэн гэгч нь байна, мэдэж болох сон бол уу? гэнэ.

	Ингэхэд нь би нэр усаа хэлээд Яков Ивановичийн садан байна гэлээ.

	— Би зүгээр л явж байна гээд гийчин бас л номоо шагайж эхлэв.

	Яриа маань ингэсхийгээд дуусах нь тэр. Тэр хүний ирсэн учрыг мэдэх гэсэн аливаа оролдлогоо орхиод янжуураа асааж, нэг ном барьж аваад орон дээрээ хэвтлээ. Наранд шарагдаж яваад зовлонтой дүнгэнэх ялаагүй, харин аятайхан зассан ор дэвсгэртэй цэвэрхэн, сэрүүн өрөөнд орж ирэхэд нойр гайхмаар амархан хүрдэг билээ. Энэ удаа үүнийг би туршлага дээрээ танин мэдэж, ном маань гулсан унахыг ч анзаарсангүй. Найдлага, мөрөөдөл дүүрэн хүмүүс шиг амгалан тайван унтаж байтал Челновский нөгөө жаалыг үглэн загнаж байх сонстов. Тэр жаал ч тэгж үглэж загнадагт нь хэдийнээ дасчхаад тоохоо ч байсан юм байж. Садан маань өрөөндөө ормогц,

	— Өө, Холог уу? Яасан сонин хүн бэ! гэж дуу алдан хашхирахад нь л би бүрмөсөн сэрэв.

	Ийм өвөрмөц мэндийнх нь хариуд гийчин,

	— Ирлээ гэв.

	— Ирснийг чинь мэдлээ, харин хаанаас ирэв ээ? Хаагуур явав?

	— Эндээс харагдахгүй.

	— Ээ, яасан алиа юм! Ирээд удаж байна уу? гэж Яков Иванович унтлагынхаа өрөөнд орох зуур гийчнээсээ дахин асууснаа надад:

	— Өө, чи унтаж байгаа юм уу? Бос бос, дүү минь, би чамд нэг адгуус үзүүлье гэлээ.

	— Юун, адгуус? гэж нойр гэдэг юмнаас сэрүүн байх гэдэг үзэгдэлд хараахан шилжиж амжаагүй байсан миний бие асуулаа.

	Челновский надад хариу ганц ч үг хэлэлгүй, дээлээ тайлж цамцаа өмсөөд ганц минутын төдий болсны дараа ажлынхаа өрөөнд орж тэндээс өнөөх танихгүй хүнийг гараас нь хүчдэн хөтөлсөөр гарч ирээд инээд хүрмээр бөхөлзөн ингэж хэлэв:

	— Хологийг танилцуулах завшаан тохиолдлоо. Өвсөн тэжээлтэй, тэр нь дутвал хөвд иднэ.

	Би босож, биднийг танилцуулах бүх хугацаанд унтах өрөөний нээлттэй цонхыг халхлах голт борын цэцгийн өтгөн навчийг тайвнаар ажиглаж байсан тэр Холог руу гараа сунгаж,

	— Би танд нэгэнт нэр усаа хэлсэн билээ гэхэд Холог,

	— Сонссон, харин намайг Василий Богословский цорж гэдэг гэв.

	— Юу, танилцсан? Та хоёр чинь уулзаж явсан улс уу?

	— Тийм ээ, би энд Васильтай тааралдлаа... харин эцгийнхээ талаас ямар нэртэйг нь мэдээгүй, хэн гэдэг вэ?

	— Петров байсан гэж Богословский хариулав.

	— Тийм байсан, одоо бол зүгээр л «Холог» гэж дуудаж бай.

	— Намайг хэн ч гэж байсан хамаагүй.

	— Ээ, яалаа гэж? Чи нэгэнт холог юм чинь холог л байхгүй юу.

	Ширээ тойрон сууцгаахад Василий Петрович өөртөө архи хундагалж ам руугаа хөнтөрч завжиндаа хэдэн секунд байлгаснаа залгичхаад өмнөө байх тавагтай шөл рүү янзтайхан харж байснаа,

	— Цэлцгий ч байхгүй юу? гэж гэрийн эзнээс асуухад Челновский:

	— Байдаггүй ээ, нөхөр минь. Өнөөдөр хүндэт зочин ирнэ гэж бодсонгүй, тэгээд бэлдсэнгүй шүү дээ гэв.

	— Өөрснөө ч идэж болох сон доо.

	— Бид шөл ч ууж болох шүү дээ гэхэд Холог,

	— Сөмс! гэснээ, тутаргатай гонзгой шанз өгөхөд галууны мах ч байхгүй хэрэг үү? гэлээ.

	Гэрийн эзэн хэзээний уриалагхан инээмсэглэдэг зангаараа инээмсэглэн,

	— Галуу ч байдаггүй. Маргааш чамд цэлцгий, галуу, галууны өөхтэй тутарга аль алиныг өгнө гэв.

	— Маргааш чинь өнөөдөр биш.

	— Тэгээд яана гэх вэ? Чи үнэндээ галуу идэлгүй удаа юу?

	Холог түүнийг ширтэн харснаа ямар нэгэн зүйлд сэтгэл ханасан байдалтайгаар,

	— Харин чи намайг хэдийд юм идэж уусан бэ гэж асуусан дээр байх шүү гэв.

	— Өө, тийм үү!

	— Дөрөв хоногийн өмнө Севскт нэг муу цагариг талх л идсэн.

	— Севскт?

	Холог тийм гэсэн байдалтай толгой дохив.

	— Чи Севскт юу хийж явсан юм?

	— Дайрч гарсан юм.

	— Чи ер нь хаачсан бэ?

	Холог, тутаргатай гонзгой шанзнаас том томоор ам руугаа этэж байсан сэрээгээ барьсан хэвээр хариу хэлэхийн оронд Челновский руу дахин ширтэж хэлэв:

	— Аль эсхүл тамхи үнэрлээ юу? 

	— Юун тамхи үнэрлэх?

	Тийм хачин юм асуухад нь Челновский бид хоёр инээд алдчихлаа.

	— За.

	— Яриач дээ, эрхэм адгуус!

	— Хэл чинь загатнаа юу?

	— Асуулгүй яах вэ? Бүхэл сар алга болсон шүү дээ.

	— Алга болсон ий? Би чинь, нөхөр минь, алга болдоггүй, харин алга болж гэм зүгээргүй шүү гэж Холог хэлэв.

	— Бид ч номнолд залхжээ! «Хүсэл байвч, хоншоор дутах!» Манай энэ гэгээрсэн үед зах зээл, гудамж чөлөөнд номнол үйлдэхийг зөвшөөрөхгүй; бид чинь эхнэр хүүхэнд могойн цус мэт хавьтахгүй гэж лам болж чадахгүй, гэлэнмаа болно гэхэд бас нэг юм саад болоод байх. Чухам юу саад болоод байна гэхээр тэрийг нь мэдэхгүй юм гэж Челновский надад хэлэв.

	— Мэдэхгүй байгаа чинь харин сайн хэрэг.

	— Юундаа сайн байх вэ? Их мэдэх тусам сайн гэдэг биз дээ.

	— Өөрөө лам болоод үз, тэгвэл мэднэ.

	— Чи туршлагаараа хүн төрөлхтөнд тус хүргэх хүсэлгүй юу?

	Сонин хүн маань, хоол идэх гэж их чармайсандаа нэл хөлс болсон бүхэл нүүрээ алчуураар арчиж, ширээний араас босонгоо

	— Бусдын туршлага гэдэг чинь, нөхөр минь, хоосон хэрэг гэж хэлээд нөгөө алчуураа буцааж тавин үүдний өрөө рүү очиж пальтоноосоо хэмлэж хэмлэчихсэн хар соруултай жижигхэн ваар гаанс, эрээн даавуун даалин гаргаж ирээд, гаансандаа тамхи чихэж даалингаа өмднийхөө халаасанд хийж бас үүдний өрөө рүү буцаж очив.

	Челновский,

	— Энд татаач гэв.

	— Найтаалгаж, толгой чинь өвдөж эхэлбэл яана.

	Холог, тэндээ зогсоод инээмсэглэнэ. Би, Богословский шиг тэгж инээмсэглэдэг хүн ерөөс үзээгүй. Нүүр нь зүв зүгээр, нэг ч хөдөлсөн хэсэггүй, нүд нь гүн гуниг илэрхийлсэн хэвээр атал орос хүн заримдаа өөрсдийгөө буюу өөрсдийнхөө золгүй амьдралыг шоолж огт гэмгүй инээдэг тийм инээд нүдэнд нь илрэх бөлгөө.

	Холгийг гарсан хойно Челновский:

	— Шинэ Диоген2! Бурхан мэт хүний эрэл болдог хүн гэв.

	Бид хоёр, Василий Петровичийн адайр хачин зангаас уламжлан хүний янз янзын адайр зангийн тухай ярилцан орон дээрээ янжуур татан хэвтэж байлаа. Арван таван минутын хойно Василий Петрович орж ирлээ. Гаансаа пийшингийн дэргэд шалан дээр тавьж, өөрөө Челновскийн хөлд суугаад баруун гараараа зүүн мөрөө маажсанаа бараг шивнэж:

	— Болзол хайсан юм гэв.

	— Хэзээ? гэж Челновский асуув.

	— Дөнгөж сая.

	— Хэнээс тэр вэ?

	— Замдаа.

	Челновский дахин инээд алдахад Холог огт жишимгүй өнгөрүүлэв.

	— За, тэгээд тэнгэр юу хайрлав? гэж Челновский асуулаа.

	— Юу ч байдаггүй.

	— Алиа чинь хэтэрсэн хүн дээ! Хэн замдаа болзол эрж явах вэ?

	— Газрын эздийнхнээр орж, асууж сурагласан гэж Холог нухацтай хэлэв.

	— Тэгээд юу болов?

	— Авахгүй юм.

	— Яаж авах билээ, мэдээж хэрэг.

	Холог Челновскийг ширтдэгээрээ ширтсэнээ түрүүчийн нэгэн хэмийн байдалтайгаар асуух нь:

	— Яагаад авдаггүй бил ээ?

	— Яагаад гэвэл хүний захиасгүй, гэнэт ирсэн хүнийг гэрийнхээ ажилд авдаггүй юм шүү дээ.

	— Би гэрчилгээгээ үзүүлдэг байсан.

	— Тэрүүнд чинь «зан араншин сайнтай» гэж бичээстэй юу?

	— За тэглээ гээд яадаг юм? Нөхөр минь би тэрнээс болоогүй, харин...

	— Чи-холог шүү гэж Челновский хажуугаас нь хэлэв.

	— Тийм, холог байг л даа.

	— Одоо яана гэж бодож байна?

	Василий Петрович босож, соруултай гаансаа шалан дээрээс авч тамхиа чихэх зуур

	— Дахиад нэг гаанс тамхи татчихъя гэж бодож байна гэв.

	— Тэг, эндээ тат.

	— Хэрэггүй дээ.

	— Татаач: цонх онгорхой байна.

	— Хэрэггүй дээ.

	— Чи чинь миний дэргэд гаансаа анх удаа татаж байгаа биш биз дээ?

	Холог над руу зааж,

	— Эднүүдэд чинь эвгүй юм гэлээ.

	— Василий Петрович тамхиа тат л даа. Би тамхинд дассан хүн, ганц гаанс тамхи юу ч биш.

	Холог тамхи гэдэг үгээ хазгайдуу хэлж,

	— Энэ тамганаас чинь чөтгөр ч зугтмаар болдог! юм шүү гэхэд гэм халгүй харцанд нь дахиад л ээлтэй маягийн инээмсэглэл тодров.

	— Харин би бол зугтахгүй дээ.

	— Тэгвэл та чөтгөрөөс чадалтай байх нь ээ.

	— Энэ удаад.

	— Чөтгөрийн чадлыг дээгүүр үнэлдэг хүн дээ гэж Челновский хэллээ.

	— Нөхөр минь, нэг авгай, чөтгөрөөс илүү хорлонтой байсан шүү.

	Василий Петрович гаансандаа махор тамхиа чихээд гашуун утааг амнаасаа нарийхан олгойдуулж, асаж буй тамхиа хуруугаараа дарснаа,

	— Даалгавраа хуулна гэв.

	— Юун даалгавар? гэж Челновский гараа чихэндээ аваачин асуув.

	— Даалгавар, семинарын даалгавраа л одоохондоо хуулж бичих. За, яагаа вэ дээ, сурагчийн дэвтэр, ойлгохгүй байгаа юм биш биз дээ?

	— Одоо ойлголоо. Нөхөр минь, барагтай ажил.

	— Ямар хамаатай.

	— Сард яг хоёр цаасны олзтой байх нь.

	— Надад аль нь ч өөрцгүй.

	— За, тэгээд дараа нь?

	— Надад болзол олж өг.

	— Бас л тосгонд уу?

	— Тосгонд дээр юм.

	— Бас л долоо хоногийн дараа явах нь гээд надад:

	— Өнгөрсөн хавар энэ яасан гэж санана. Би үүнийг ганцхан хүүхэд гимназийн хоёрдугаар ангид бэлдэх жилийн зуун хорин рублийн хөлстэй, бүх юм нь бэлэн ажилд оруулж өгсөн юм байхгүй юу. Мань эрийг юм бүхнийг нь бэлэн болгож, манай Холог ч зохих байраа эзэллээ гэж бодож байлаа! Тэгсэн чинь сарын дараа эргээд ирдэг хэрэг шүү. Бас шинжлэх ухааныхаа нэмэрт дотуур хувцсаа тэнд нь орхичихсон байсан гэв.

	Холог хөмсөг зангадан,

	— Тэгэхээс өөр болохгүй байсан хойно яана гэх вэ гээд сандал дээрээсээ бослоо.

	Челновский надад дахин хандаж:

	— Юундаа болохгүй байсан юм гэж өөрөөс нь асуу, жаалынх нь үснээс зулгаахыг зөвшөөрцгөөсөнгүйгээс болсон юм гэхэд

	— Бас худал хэлнэ ээ! гэж Холог бувтнав.

	— Тэгээд яасан гэж?

	— Өөрөөр болохгүй байсан юм чинь, тэгэхээс яах вэ.

	Холог, миний өмнө зогсож жаахан бодож байснаа: 

	— Ерөнхийдөө онцгой хэрэг байсан юм л даа гэв. Би орон дээр зай гаргаж,

	— Василий Петрович та суу гэлээ.

	— Үгүй, хэрэггүй. Ерөнхийдөө онцгой хэрэг байсан юм. Арван тав хүрээгүй жаал байж бүр тайж зантай болчихсон, өөрөөр хэлбэл ичгүүргүй тархи байсан юм.

	— Ийм л байгаа юм даа! гэж Челновский дооглосон маягтай хэлэв.

	— Тийм шүү. Тэдний тогооч нь Егор гэдэг залуу байна лээ. Эхнэртэй, манай гуйлгачин лам нарын нэг тахилчийн охиныг авчээ. Баяны хүү, юм бүхэн сурсан дамшиг чинь өнөө хүүхнийг оролдож шүү. Шалиг 

	зангүй залуу хүүхэн нөхөртөө хэлдэг байна, нөхөр нь баяны авгайд хэлдэг байна. Авгай, хүүдээ юу ч гэсэн нэг юм хэлэх нь хэлжээ. Тэглээ гээд больсонгүй дахиад л оролдоход нь дуугай өнгөрч, тэгсэн чинь бас болсонгүй, тэгэхээр нь тогооч залуу баяны авгайд хүү чинь эхнэрийг минь амар заяа үзүүлэхгүй юм гэж. Тус болсонгүй. Миний ч зэвүү хүрдэг боллоо. Тэгээд: «Аленькаг дахиад оролдвол тархийг чинь хага цохино шүү» гэж хэлээд тавьчихсан чинь ув улайтлаа уурлаж, тайж язгуурынх нь хор шар буцалж, эхдээ гүйж очдог байна шүү, би ч араас нь гүйж орлоо. Тэгсэн чинь авгай түшлэгтэй сандалдаа царай нь минчийсэн улаан юм болчихсон сууж байна: хүү нь намайг францаар яасан яасан гэнэ вэ муу хэлж байна. Авгай, намайг хармагц хүүгийнхээ гараас барьж, чөтгөр бүү мэд яагаад ч юм инээмсэглэлээ. Тэгснээ: «Зүгээр хонгор минь. Василий Петровичид тэгж л санагдаад алиалж байгаа нь тэр, харин чи эндүүрснийг нь нотлох хэрэгтэй шүү!» гэх боловч намайг хялайж байхыг нь би мэдсэн. Миний шавь ч явлаа, харин эх нь надтай хүүгийнхээ тухай ярилцахын оронд: «Василий Петрович та сүрхий эр юм. Танай тэр сэтгэлтэй хүүхэн чинь өр нимгэн хүн юм болов уу даа?» гэж байна. Би тиймэрхүү юмыг үнэндээ тэвчиж чаддаггүй юм гэж Холог гараа хүчтэй гэгч нь сажсанаа,

	— Тийм юм сонсож чадахгүй гэж дуугаа чангалан дахиж хэлснээ өрөөн дотуур хөлхөж эхлэв.

	— Та тэгээд л тэр айлаас гараад явчихсан хэрэг үү?

	— Үгүй, сар хагасын дараа.

	— Эв түнжинтэй байсан уу?

	— Би хэнтэй нь ч юм яриагүй л дээ.

	— Хоол цай идэж уухдаа яадаг байсан?

	— Би, конторчинтой нь хооллодог байсан.

	— Конторчинтой нь гэж юу гэсэн үг вэ?

	— Зүгээр хэлэхэд, будаалгынх нь өрөөнд. Наддаа бол дажгүй. Намайг хэн ч өөчилж болохгүй.

	— Яагаад?

	— Мэдээж хэрэг, юу гэж өөчлөх вэ... За, ийм юм яриад яах юм... Харин нэг удаа үдийнхээ хоолны дараа цонхны дэргэд суугаад Тацитаас уншиж байсан чинь шивэгчдийн өрөөнд нэг нь хашхирах дуулдлаа. Юу гээд байгаа нь мэдэгдэхгүй; осолгүй Алёнкины дуу мөн. Баяны хүү л дүрсгүйтэж байна гэж бодлоо. Босож очвол Алёнка уйлчихсан: «Та яасан ичдэггүй юм», «Та бурхнаас айдаггүй хүн юм уу» гэх мэтээр хашхирч байв. Ажвал Алёнка дээврийн хонгилын тавиур шатан дээр зогсож байх ба нөгөө жаал шатных нь дор зогсчхоод буулгахгүй хорьжээ. Муухай хэрэг... гэтэл тэд чинь тэгж бодохгүй... хээв байна. «Цаашаагаа ор, үгүй бол шатыг чинь тавилаа шүү» гэж бас доог тохуу хийж байхгүй юу. Уур минь хүрч, хойноос нь очоод алгадаад авлаа.

	— Чих хамраас нь цусыг нь олгойдтол алгадчихсан байх даа гэж Челновский гүйцээж хэлээд инээд алдав.

	— Зохих шангаа хүртсэн л дээ.

	— Эхэд нь та юу гэсэн?

	— Шивэгчдийн өрөөнөөс нь шууд Курсктээ буцсан юм чинь дахиж уулзаагүй.

	— Хэдэн мод газар вэ?

	— Зуун дал; мянга долоон зуу байсан ч хамаагүй л байлаа.

	Яг тэр хоромд Хологийг харсан хүн, мань эрийн өөрийнх нь ургуулан бодсоноор л бол тэгж алгадах хэрэгцээ гарлаа гэхэд хэнийг ч алгадчихаад хэчнээн ч мод газар явах байсан хамаагүй байжээ гэдэгт эргэлзэхгүй дээ.

	 

	ХОЁРДУГААР БҮЛЭГ

	Зургаан сарын аагим халуун эхэлсэн цаг. Василий Петрович өдөр бүр арван хоёр цагийн алдад алгасалгүй ирж гөлөнгөр зангиа, татуургаа тайлаад бид хоёулын амрыг «Сайн байна уу» гэж эрчхээд суунгаа сонгодог зохиолоо уншаад унана даа. Үдийн хоол болохоос өмнө цагаа ингэж өнгөрөөгөөд үдээс хойш гаансаа татаж цонхны дэргэд очоод дандаа л «болзол юу болж байна?» гэж асууна. Холог энэ асуултаа Челновскийд тавьсан өдрөөсөө эхлэн өдөр бүр давтсаар, бүхэл сарын турш удаа бүр сэтгэл огт зогоомгүй хариу сонсдог байв. Ажлын сураг ч гарахгүй байсан юм. Гэвч Василий Петрович энэ талаар огтхон ч жишимгүй өнгөрдөг байлаа. Хоол ундандаа сайн, хэзээний өөрчлөгдөшгүй өөдрөг зан байдал нь хэвээр. Ганц хоёрхон удаа л ердийнхөөсөө нэлээд уцаардуу байхыг нь би харсан, гэхдээ тэр нь ажил төрлийнх нь байдалтай ямар ч холбоогүй байсан л даа. Хоёр тэс өөр нөхцөл байдлаас болж байсан юм даг. Нэг удаа эхэр татан цурхиран уйлах нэг авгайтай тааралдаад бүдүүн дуугаараа: «Тэнэг, яагаад чи багалзуурдаад байна?» гэж асуужээ. Тэр авгай анхлан айж цочсон боловч сүүлдээ хүүг минь цэргийн албанд маргааш хөөн явуулахаар өнөөдөр баривчилчихлаа гэж ярьжээ. Василий Петрович, цэрэг татлагын албаны бичиг хэргийн эрхлэгч нь сургуулийн танил хүн байдгийг гэнэт санаад өглөө эртлэн очсон боловч тун урамгүй буцаж иржээ. Хүсэлтийг нь хэрэгсээгүй юм байж. Бас нэг удаад бага насны еврей цэргүүдийг хотын дундуур хөөж явж. Тэр үед байн байн шинэ цэрэг татдаг байж. Василий Петрович цонхон  дээр дээд уруулаа зууж, ташаагаа тулан зогсоод цэрэг ачсан тэргийг харж байж. Хөлсний морин тэргүүд удаан явах бөгөөд губернийн цардмал гудамжаар яйжиг жайжиг гэхэд цэргийн бор саарал шинельтэй  хүүхдүүдийн толгой ганхана. Дух руу нь нэлмийтэл  буусан том том саарал малгай тэдний хөөрхөн нүүр,  ухаалаг нүдийг туйлын гунигтай болгосон байх авч тэд тэрэгний араас дэвхцэн гүйлдэх хотын борчуулын олон хүүхэд болон шинэ хотыг уйтгар гансралтай атлаа балчир жаалууд гэсэндээ сониучлан харна. Араас нь  хоёр тогооч авгай явна.

	Өсгөлүүн том биетэй цоохор нүүртэй нэг тогооч авгай манай цонхны харалдаа ирэхдээ:

	— Бодвол эхтэй л улс байх даа гэхэд нөгөөдөх нь тохой, гараа маажингаа

	— Тийм ээ, байж магадгүй л юм.

	— Жүүдийн3 хүүхдүүд ч гэлээ, бас л өрөвдмөөр юм уу даа.

	— Одоо яана гэх вэ дээ!

	— Эхийнхээ талаас л шүү дээ, тийм ээ?

	— Тийм л дээ, эхийнхээ талаас л... Нэгэнт гэдсэндээ тээж гаргасан юм чинь... ямар...

	— Тэгэлгүй яах вэ.

	— Тэнэгүүд! гэж Василий Петрович хашхирав.

	Хоёр авгай зогтусан зогсож өөдөөс нь гайхан харснаа нэгэн зэргээр: «Чи муу банхар улиан юу хуцна вэ?» гээд цааш явлаа.

	Тэр хөөрхий амьтдыг цэргийн хуаран дээр буулгаад яахыг нь очиж үзмээр санагдсан тул би Богославскийд,

	— Василий Петрович, цэргийн хуаран руу явах уу гэлээ.

	— Яахым?

	— Эднийг тэнд очоод яах нь вэ харъя л даа.

	Василий Петрович юу ч хэлсэнгүй; гэвч намайг малгайгаа авахад мань хүн босож надтай хамт явлаа. Еврейн тэр цэрэг хүүхдийг шилжүүлэн аваачих цэргийн хуаран манайхаас нэлээд зайтай. Биднийг хүрч очиход хүүхдүүдийг тэрэгнээс буулгаж хоёр эгнээ болгон жирийтэл жагсаажээ. Хэсгийн дарга, нэг бага даргын хамтаар тэднийг шалгаж байлаа. Жагссан цэргийг олон хүн тойрон шахцалдана. Бас нэг тэрэгний хавьд хэдэн авхай, владимирийн тууз бүхий хүрэл загалмайтай хувраг зогсоно. Бид тэр тэрэгний дэргэд очиж харвал дээр нь ес орчим насны өвчтэй жаал хүү аарцтай хуймаг ховдоглон идэж суухад өөр нэг жаал шинелиэр хучаад огт юу ч анзаарахгүй хэвтэж байв. Нүүр нь улаарч, нүд нь шаналгаа ихтэйг харахул халуун хумхаа юм уу хижиг туссан байж мэдэхээр байв.

	— Хуймгаа зажлалгүй хэсэг хэсгээр нь үмхэлж байсан тэр жаалаас нэг авхай:

	— Чи өвчтэй юм уу? гэжээ.

	— Аан!

	— Чи өвчтэй юм уу?

	Жаал хүү толгой сэгсрэв.

	— Өвдөөгүй гэж үү? гэж нөгөө авхай дахин асуухад хүү дахин толгойгоо сэгсэрч байна.

	— Конпран-па болохгүй байна-ойлгохгүй байна гэж хувраг хэлмэгц өөрөө: — Чи загалмайлсан уу? гэж асуулаа,

	Жаал хүү энэ асуултад ямар нэг танил юм байна гэж санаж буй бололтой бодолхийлснээ дахин толгой сэгсчин: «Үгүй, үгүй» гэв.

	Нөгөө авхай, жаалын эрүүнээс барьж хархан нүдтэй хөөрхөн нүүрийг нь дээш болгосноо:

	— Ижий чинь хаана байгаа вэ? гэж асуухад жаал хүү давхийгээд Василий Петрович өөд харснаа дараа нь эргэн тойронд буй хүмүүс рүү харж, дараа нь бага дарга руу харснаа дахиад Василий Петрович руу харав.

	— Ижий, ижий чинь хаа байгаа вэ? гэж Холог давтан асуув.

	— Ээж?

	— Тийм, ээж, ээж чинь?

	— Ээж... гэснээ жаал, гараараа алсыг заалаа.

	— Гэртээ юу?

	Шинэ цэрэг жаахан бодсоноо тийм гэсэн тэмдэг болгож толгой дохив.

	— Бас санаж байна шүү гэж хувраг үг хавчуулснаа, — Ах дүү нар бий юу? гэж германаар асуухад хүү, дөнгөж мэдэгдэхээр үгүй гэж дохио өгөв.

	— Худал, худал хэлж байна чи, цэрэгт айлын нэг хүүхдийг авдаггүй, худал хэлэх нихт гут, нейн4 гэж хувраг нэгийг гэхийн оронд нэг гэж хэлбэл жаалд илүү ойлгогдох юм гэж бодоод нэрлэхийн тийн ялгал хэрэглэв.

	— Би бродягес, — гэж хүү бувтнав.

	— Юу гэнэ ээ?

	— Бродягес, — гэж хүү тодхон хэллээ.

	— Аа, бродягес! Энэ чинь оросоор бродяга5, ингэхлээр тэнүүлч гээд цэрэгт татагдсан хэрэг байна! Еврейн жаалуудын талаар тийм хууль байхыг би олж үзсэн юм даг, уншсан... Тэнэмэл явдлыг ховхлон арилгах хэрэгтэй. Энэ ч зөв юм л даа: суурин нь гэртээ сууж л байг, харин тэнэдэг нь тэнэж л байдаг юм байгаа биз, ямар хамаатай, тэгээд ариун сахил хүртээд засарвал, хүний зэрэгт хүрдэг юм байгаа биз гэж хувраг хэлэв.

	Энэ завсар нэр дуудаж шалгах ажил дуусаж бага дарга морины цулбуураас барьж өвчтөнтэй тэргийг хуарангийн довжоо руу угзран татах бөгөөд цүнх үүрч, элхийсэн шинелийнхээ хормойг чирсэн жаал хүүхдүүд тэр довжоогоор гонжийтол цувралдан мөлхөх мэт харагдана. Би Хологийг нүдээрээ хайсан боловч алга байх юм. Шөнөдөө ч ирсэнгүй, маргааш нь ч алга, нөгөөдөр үдийн хоолон дээр ч ирсэнгүй. Василий Петровичийн суудаг байр луу нь хүүхэд гүйлгэсэн чинь бас байдаггүй, уг нь семинарынхантай хамт суудаг байсан юм. Хологтой хамт суудаг семинарын жижигхэн сурагчид Василий Петровичийг хэдэн долоо хоногоор алга болчихдогийг аль хэдийнээ мэдэх болсон болохоор алга болоход нь анхаарахыг огт больсон байж. Челновский ч санаа огт зовохгүй,

	— Ирнэ, нэг газар л тэнэж байгаа юм уу, хар тариан дунд унтаж байгаа, юу ч болоогүй гэнэ.

	Василий Петровичийн өөрийнх нь хэлдгээр «ичээнд» их дуртай, тийм ичээ бишгүй олон бий гэдгийг хэлэх хэрэгтэй. Байрандаа цулгуй банз тавьсан ортой боловч ясаа амрааж хэвтэх гэж хэзээ ч байхгүй. Байраараа хааяа нэг орж ирж орон дээрээ жаахан хэвтэхдээ хүүхдүүдэд гэнэт шалгалт явуулж, шалгалт бүрийнхээ эцэст ямар нэг сонин асуулт тавьдаг байж, тэгээд нэг мэдэхэд өнөө ор нь эзгүй л байна. Манайд хааяа нэг ирж унтахдаа эсхүл довжоон дээр, эсхүл хэрэв оройноос эхлэн маргаантай яриа эхлээд шөнө болтол дуусахгүйд хүрвэл бидний орны хоорондуур шалан дээр нэг дэвсгэр шиг юм тавиад д унтаад өгнө. Өглөө эрт босоод тарианы талбай буюу оршуулгын газар өөд явна. Оршуулгын газар өдөр болгон очно. Тэнд очоод дээр нь өвс ургасан нэг булшин дээр очиж хэвтээд латин зохиолчийн ямар нэг ном дэлгээд уншина, эсхүл номоо хааж дэрлээд тэнгэр харж хэвтэнэ.

	— Василий Петрович та чинь булшинд суудаг хүн шив дээ! гэж Челновскийн танил хүүхнүүд хэлнэ.

	Хариуд нь Василий Петрович,

	— Дэмий юм ярьцгаах юм гэнэ.

	— Та ч ороолон юм уу даа гэж хошууны багш цонхигор царайтай хүн хэлэх ба тэр бол эрдэм шинжилгээнийх нь нэг өгүүллэгийг мужийн мэдээлэлд хэвлэн нийтэлснээс хойш зохиолч гэж алдаршсан хүн юм.

	— Дэмий юм зохиож байна гэж Холог өөдөөс нь хэлэвч дахиад л талийгаачдынхаа газар очихоор явна.

	Василий Петровичийн этгээд хачин занг цөөн тооны танил хүн нэгэнт мэдэх болсон тул түүний ганц ч гажууд явдлыг гайхахаа больж тийнхүү гэнэт төдхөн алга болчихдогийг нь ч хачирхахаа байсан ажээ. Гэхдээ буцаж заавал ирэх ёстой байж. Буцаад ирнэ гэдэгт хэн нь ч эргэлзэхгүй, гагцхүү хаашаа алга болов? хаагуур тэнэж яваа бол? Юуны улмаас тийм их уцаарладаг юм бол? тэгж уцаарлахын гэмийг юугаар арилгадаг юм бол? гэдэгт л асуудал байсан бөгөөд эдгээр асуудлыг нэг тийш болгох нь миний уйтгарыг тайлахад нэлээд их сонирхол татдаг байсан юм.

	 

	ГУРАВДУГААР БҮЛЭГ

	Дахиад гурван өдөр өнгөрлөө. Тэнгэр сайхан байлаа. Хүчирхэг, өгөөмөр байгалийн маань амьдрал өрнүүн, сарын шинэд гарсан байлаа. Өдөр нь халуун, шөнө нь саруул, сайхан. Тийм шөнө курскийнхэн алтан гургалдайн донгодлогод жаргана: алтан гургалдай шөнөжин донгодоход тэд хотынхоо том цэцэрлэгт шөнөжин сууж сонсоно. Бүгд аяархан, чимээгүй явдаг байхад зөвхөн залуу багш нар л «эрхэмсэг, гоо үзэсгэлэнгийн мэдрэцийн тухай» буюу «шинжлэх ухаан дахь асман явдлын тухай» улайран маргалдана. Чанга чанга дуугаралдан сүрхий маргана. Хуучин цэцэрлэгийн хамгийн захын цэцгийн мандал хавиас ч «хоёрын л нэг!», «тийм биш!» «a priori6 дүгнэж болохгүй», «нэгтгэн дүгнэх арга хэрэглэ» гэх мэтээр дуу алдах нь сонстоно.

	Тэр үед манайд иймэрхүү юмаар бас маргалддаг байж. Одоо бол тийм маргаан гарахыг больжээ. «Цаг цагаараа, цахилдаг хөхөөрөө». Одоогийн оросын дунд давхаргын хүмүүс бол Курскт миний өгүүллээ бичих үедээ амьдарч байсан тэр үеийнхэнтэй огт төсгүй юм. Эдүгээ бидний сонирхож буй асуудлууд тэр үед хараахан гарч ирээгүй, романтизм олон хүний толгойг чөлөөтэй, эрэмшүүгээр ноёрхож, тийнхүү ноёрхож байхдаа орос хүнд нөлөөлөх эрхээ тунхаглах шинэ чиглэл гарах ойртож байсныг зөгнөөгүй бөгөөд тэр чиглэлийг мэдээж хөгжлийн орос хүн аливааг хэрхэн хүлээж авдаг зангаараа авна, өөрөөр хэлбэл, төдий л чин үнэнээсээ биш атлаа ихээхэн сүржин, бас дэгсдүүлж авна л даа. Тэр цагт эрчүүл эрхэмсэг ба гоо үзэсгэлэнгийн тухай ярихдаа хараахан ичдэггүй, харин эмэгтэйчүүл нь хэлэх өөгүй баатарт дурлаж, цэцэглэж буй голт борын цэцгийн өтгөн бут бургасанд исгэрэлдэх алтан гургалдайн донгодохыг сонсдог, өөрсдийг нь модтой харанхуй гудамжаар сугадан явж ариун дурлалын мэргэн зорилтуудыг нэг тийш болгон шийддэг байсан бахираа харчуулын үгийг амтархан сонсдог байв.

	Челновский бид хоёр тэр цэцэрлэгт арван хоёр цаг хүртэл байхдаа эрхэмсэг зүйлийн тухай, ариун дурлалын тухай олон сайхан юм сонсоод ор дэвсгэртээ дуртайяа орж хэвтсэн билээ. Гал маань нэгэнт унтарсан боловч бид хоёр сэрүүн хэвтэж тэр оройнхоо сэтгэгдлийг бие биедээ ярив. Шөнө ч бүр жавхлан бүрдэж, алтан гургалдай ч манай цонхон дээр яг ирж чангаар шулганаснаа урамтайяа донгодож гарлаа. Бид хоёр бие биедээ тавтай сайхан нойрсоорой гэхийн даваан дээр манай цонхны цаадах жижигхэн цэцэрлэгийг гудамжнаас тусгаарласан хайсны цаанаас гэнэт нэг хүн: «Нөхөд өө!» гэж хашхирав.

	Челновский дэрэн дээрээс толгойгоо түргэн өндийлгөөд,

	— Холог байна гэлээ.

	Буруу хүн таних шиг надад санагдлаа.

	— Үгүй, Холог мөн гэж Челновский хэлээд орноосоо босож цонхоор шагайв.

	Чимээ аниргүй байтал,

	— Нөхөд өө! гэсэн өнөөх дуу хайсны тэндээс дахин дуулдлаа.

	— Холог! гэж Челновский дуудав.

	— Би байна.

	— Нааш ирээч.

	— Хашааны хаалга цоожтой байна.

	— Балба балба.

	— Хүн амьтан сэрээчихнэ. Та нарыг л унтаж уу, үгүй юу гэж мэдэх гэсэн юм.

	Хайсны цаана хэдэн удаа хүчтэй хөдлөх чимээ гарч Василий Петрович цэцэрлэгийн дотор шуудайтай шороо шиг унав.

	Василий Петрович босож алтан харгана, голт борын цэцгийн өтгөн бутан дундуур явж цонхны дэргэд хүрч ирэхийг Челновский харж инээд алдаад,

	— Хачин чөтгөр шүү! гэв.

	Холог цонхоор өнгийн,

	— Сайн байна уу? гэж хөгжөөнтэй дуугарав.

	Челновский, ариун цэврийн элдэв хэрэгсэл бүхий жижигхэн ширээгээ цонхноос зайлуулахад Василий Петрович эхлээд нэг хөлөө цонхон дээгүүр давуулж дараа нь цонхны тавцанг унаж сууснаа нөгөө хөлөө давуулаад өрөөнд орж ирэн,

	— Ёх! Мөн ч ядарлаа гээд пальтогоо тайлж бид хоёртой гар барив.

	Челновский орондоо орж хэвтээд,

	— Хэчнээн мод газар явчихав?

	— Погодовт очлоо.

	— Гудамж цэвэрлэгчийнхээр үү?

	— Тийм.

	— Юм идэх үү?

	— Идэх юм байвал иднэ ээ.

	— Жаалыг сэрээ!

	— Нусгайг уу, яахым!

	— Яагаад?

	— Унтаг, унтаг.

	— Юун дэмий юм ярих гэж! Хүүе, Мойсей? гэж Челновский чангаар дуудав.

	— Битгий сэрээ, унтаг гэж хүн хэлж байхад.

	— Би чамд хаанаас юугаа олж өгөх вэ.

	— Тэгвэл боль боль.

	— Чамд хоол хэрэгтэй шүү дээ.

	— Тэгвэл боль гэж байхад. За нөхөд минь...

	— Юу нөхөд?

	— Би та нартай салах ёс гүйцэтгэх гэж ирсэн юм гээд Василий Петрович, Челновскийн орон дээр нь сууж өвдөг дээр нь найрсгаар дарав.

	— Юун салах ёс гүйцэтгэнэ гэж?

	— Салах ёс яаж гүйцэтгэдгийг мэдэхгүй гэж үү? 

	— Чи хаашаа явах гэж?

	— Нөхөд минь, би хол явна.

	Челновский босож лаа асаав. Василий Петрович тайван, тэр ч байтугай их л баяртай байгаа харагдана.

	— Алив би чамайг хараадахъя гэж Челновский хэлэв.

	— Хар хар гээд Холог эв дүйгүй инээмсэглэдгээрээ жуумалзана.

	— Гудамж цэвэрлэгч нөхөр чинь юу хийж байна даа?

	— Өвс, овьёос худалдаж байна.

	— Шүүхгүй худлын тухай, хэмгүй доромжлолын тухай ярилцав уу?

	— Ярилцсаан.

	— Тэгээд цаадах чинь чамд тийм аялал хийхийг ятгаа юу?

	— Үгүй, би өөрөө бодож шийдсэн.

	— Чи тэгээд ямар хязгаар нутагт явах болов?

	— Пермийн

	— Пермийн ий?

	— Юуг нь гайхаав?

	— Чи тэнд юугаа мартаав?

	Василий Петрович босож өрөөн дотуур холхин шанааныхаа үсийг имхэртсэнээ аман дотроо: «Энэ бол  хэнд ч падгүй хэрэг» гэнэ.

	— Ээ, Вася минь, чи дэмийрч байна.

	Холог дуугарсангүй, бид ч дуугарсангүй.

	Тийнхүү дуугүй байцгаах маань амаргүй хэрэг байлаа.

	Бид хоёрын дэргэд ухуулагч, үнэнч, аймшиггүй ухуулагч байгааг бид хоёул ойлгов. Ойлгож байгааг минь мань эр ойлгуут:

	— Би яана гэх вэ! Сэтгэл зүрх минь энэ иргэншил мэргэншил, энэ стерворизацийг тэвчихгүй байна шүү дээ!.. хэмээн хашхирч атгасан гараар хэнхдэгээ хүчтэй дэлдээд сандал дээр лагхийн суув.

	— За чи тэгээд яая гэж бодож байна?

	— Чухам аа, яахаа мэддэг байсан болоосой! Мэддэг байсан ч болоосой!.. Би төөрөг мэдсэн хэрэг гэж яваа хүн.

	Бүгд дуугаа хураав.

	Тэгж тэгж Богословский:

	— Тамхи татаж болох уу? гэнэ.

	— Тат, тат.

	— Би та нартай хамт шалан дээр жаал хэвтье. Энэ миний үдшийн зоог болог.

	— Тэг л дээ.

	— Жаахан ярилцъя. Дуугай байж байтал гэнэт яримаар дур хүрч мэднэ.

	— Санаа чинь нэг юманд зовоод байх шив.

	— Энэ хүүхдүүдийг өрөвдөх юм даа гээд нулимав.

	— Ямар?

	— Яагаа вэ, манай банди нар.

	— Юунд нь чи өрөвдсөн юм?

	— Надгүйгээр хүн биш болно доо.

	— Тэднийг чи өөрөө биш болгож байгаа.

	— Худал.

	— Үнэн: нэг юм зааж өгөхөд нь чи өөр юм зааж өгдөг шүү дээ.

	— Тэглээ гээд?

	— Юу ч болохгүй.

	Түр дуугай болцгоолоо.

	— Чи нэг сайн хөгшинтэй суугаад лам болбол хэчнээн сайн үйл болох билээ гэж би чамд хэлэх байна гэж Челновский хэлэв.

	— Чи надад битгий юм хэл! Битгий чи ийм юм надад хэл!

	Челновский гараа царваж,

	— Тэгвэл одоо төөрөг чинь л мэдэхээс биш гэв. Василий Петрович дахиад л өрөөн дотуур нь хөлхөж эхэлснээ цонхны дэргэд очоод:

	 

	Аянгын өмнө ганцаар зогс, 

	Авгайгаа дэргэдээ бүү дууд

	 

	гэж урнаар уншив.

	Челновский инээмсэглэн Василий Петровичийг надад зааж:

	— Шүлэг ч цээжлээ шив дээ гэв.

	Цаадах нь цонхноос зайлалгүй:

	— Зөвхөн ухаантайг нь л гэв.

	— Василий Петрович минь, иймэрхүү ухаалаг шүлэг цөөн биш шүү гэж би хэлэв.

	— Бүгд—новш.

	— Эмэгтэйчүүд ч бүгд хог уу?

	— Хог.

	— Лидочка бас мөн үү? хэмээн тэр хотын хүмүүс дотроос бүхий л анхаарал халамжаа үзүүлдэг ганц эмэгтэй, ер бишийн золгүй боловч туйлын хөөрхөн хүүхний нэрийг дурдахад Василий Петрович,

	— Лидочка яагаа вэ? гэлээ.

	— Та түүнийг санахгүй юу?

	Холог намайг нүдээ дүрлийлгэн ширтэж,

	— Та юу яриад байна? гэв.

	— Сайн хүүхэн гэж би хэлж байна.

	— За сайн хүүхэн гээд юу гэж?

	Василий Петрович үг дуугаралгүй, гаансаа цонхны тавиурт цохиж цэвэрлэснээ бодолхийлж дахин гаансаа нэрээд,

	— Өөдгүй амьтад! гэхэд нь Челновский бид хоёр инээд алдав.

	— Та хоёрыг юу хатгаад байна?

	— Өөдгүй амьтад гэж чи авгайчуулыг хэлж байгаа юм уу?

	— Авгайчуул гэнэ! Авгайчуул биш, ёстой жүүд нар.

	— Юу болоод чи жид нарын тухай бодох болов?

	— Чөтгөр бүү мэд, яагаад ч юм санаанд орлоо: би ч ээжтэй, тэд ч тус бүр ээжтэй, бүгд андахгүй гэж Василий Петрович хариу хэлээд лаа үлээж унтраагаад гаансаа амандаа зуусан хэвээр шалан дээрх жижиг хивсэн дээр унаад өгөв.

	— Чи бас мартаагүй байх нь ээ?

	— Нөхөр минь, би ой сайтай хүн шүү гээд Василий Петрович гүнээ шүүрс алдаад түр дуугай байснаа,

	— Замдаа л бүгд үхнэ дээ гэв.

	— Магадгүй.

	— Тэгсэн ч дээр.

	— Өрөвдөж байгаа нь хүртэл ухаалаг гэж Челновский хэлэв.

	— Үгүй, та нарынх л бүгд ухаалаг. Минийх ч дээ, нөхөд минь, эгэл, тариачин эрийнх шүү дээ! Би та нарын тэр нойр мойрыг чинь ойлгохгүй. Та нар дандаа хонь нь ч бүтэн, чоно нь ч цатгалан байг гэх, энэ чинь бүтдэг хэрэг биш. Тийм байдаггүй юм чинь.

	— Тэгвэл яавал сайн болно гэж чи бодно вэ?

	— Бурхан л өршөөвөл сайн болно.

	— Бурхан өөрөө хүний явдалд юу ч хийдэггүй.

	— Хүн л бүгдийг хийх нь ойлгомжтой.

	— Хүн өөрснөө хүн шиг хүн болсон цагтаа гэж Челновский өгүүлэв.

	— Үгүй, мөн ухаантай улс юм даа, та нар! Та нарыг харахад үнэхээр юм мэддэг улс юм уу гэмээр, гэтэл юу ч мэдэхгүй байна. Тайж язгууртныхаа хамраас цааш юу ч олж үзэхгүй, үзэх ч үгүй улс. Та нар хүмүүсийн дотор над шиг амьдарч явсан бол тэгж гонгинож гоншигнож байхын хэрэг ер байхгүй гэдгийг ухаарах байсан биз. Хэш, мөн ч хачин чөтгөр юм шүү! Бас л тайж заншилтай амьтан гэж Холог гэнэт өөр юм хэлээд босов.

	— Хэн тийм тайж заншилтай байгаа юм?

	— Бокс нохой. Өөр хэн байх вэ?

	— Юуг нь тайж заншил гэж байгаа юм? гэж Челновский асуулаа.

	— Үүд хаахгүй.

	Нээрэн гаднаас салхи нэвт үлээж буйг бид ингэж хэлэхээр нь л ажиглаж билээ. Василий Петрович босож пин дотроос үүд хаагаад оньслов. Тэгээд буцаж ирээд дэвсгэр дээрээ хэвтэхэд нь Челновский,

	— Баярлалаа гэв.

	Василий Петрович хариу юу ч хэлэлгүй, гаансандаа тамхи чихэж асаагаад гэнэт:

	— Номд юу гэж дэмийрч байна? гэж асуув.

	— Ямар номд?

	— Яагаа вэ, танай сэтгүүлд?

	— Янз бүрийн л юм бичдэг, аль болгоныг ярих вэ.

	— Дэвшлийн тухай байна биз?

	— Дэвшлийн тухай ч байна.

	— Ард түмний тухай ч байна.

	— Ээ, тэр муусайн тахар, зуйргануудыг уу? Дэмий балай юм чалчихаас биш юу ч мэдэхгүй новшнууд гэж Холог шүүрс алдан хэлэв.

	— Василий Петрович минь, чи яагаад өөрөөсөө бусдыг ард түмний тухай юу ч мэддэггүй гэж боддог юм? Энэ чинь биеэ тоосон хэрэг шүү, нөхөр минь.

	— Үгүй, биеэ тоосон хэрэг биш. Энэ хэргийг цөм шившигтэй хийж байгааг би мэднэ. Юм бүхэнд бөө мөргөлийг ашиглаж, ажилд болохоор хэнийг ч үгүй. Дэмийрэхийн оронд ажил хийх хэрэгтэй. Дуршил, хоол идэхийн цагт гаардаг. Тууж бичицгээнэ! Өгүүлэл! гэж хэлээд түр дуугүй болсноо, — Ээ тэрсүүд! Үхээрийн зулгуйчид! Өөрснөө болохоор хөдлөхгүй. Болсон гурилд хахахаасаа айцгаана. Хөдөлдөггүй нь харин яамай даа гэж бас жаахан дуугай байснаа хэлэв.

	— Яахлаараа сайн гэж?

	— Болсон гурилд хахчихна гээд л тэр дээ гэж би хэлсэн, шилэн хүзүү рүү нь цохихтой зэрэг «зодлоо!» гэж хашхиралдана. Тийм улсад итгэж болох уу? гээд орон дээрээ сууснаа, — Харин чи хажуу бөөрөө тостож орхихгүйн тулд наадах муу цамцаа өмс; усанд дэвтээсэн талх ид, битгий ярвай, гахай хашаанд хөөж оруулахдаа ч битгий залхуур: тэгсэн цагт л чамд итгэнэ. Дэмий юм донгосохынхоо оронд, тамираа таниулахын тулд ямар тамиртайгаа ил харуул. Хүмүүс минь, хүмүүс  маань! Та нартаа би юу эс бүтээлээ?.. Хүмүүс минь, хүмүүс маань! Та нартаа би юу эс өглөө! гээд Василий Петрович бодол болсноо эгцлэн зогсоод Челновский бид хоёрт гараа сунгаж: — Нөхөд минь! Цөвүүн, цөвүүн цаг ирж байна. Ганц ч цаг мунгинаж болохгүй, эс тэгвэл хуурамч төлөгчид ирэх нь, тэдний ёрын муу  дуу хоолой бүр дуулдаж эхэллээ. Ард түмний төлөө гэх нэрийдлээр биднийг гөрөөчлөн хөнөөнө. Тэд юу ч хэлсэн бүү шантар, нуруунд чинь шарын хүч амтагдахгүй бол буулгад орох л хэрэгтэй. Хүний тоогоор болдог юм биш. Нохой бөөсийг таван хуруугаар барьж болохгүй, нэгээр болно. Би, та нарыг бусдаас илүү юм хийчихнэ гэж бодохгүй байна. Энэ бол та нарын буруу биш, та нар угаас их хэрэгт мөхөстөх улс. Гэхдээ би та нарыг миний нэг л сургамжийг дагаж яваарай гэж гуйх байна: хий дэмий бүү солиорч бай! Ээ дээ, энэ бол мөн ч их хортой доо! Хортойгоор барах уу? Битгий л тээг бол, тэгвэл болоо, харин Холог мэтийн бидэнд бол (гээд хэнхдэгээ цохиж) багадна. Энэ зэрэгт санаа амарвал бидэнд тэнгэрээс цээрлэл ирнэ. «Бид өөрснөө өөрсдийнхөндөө, өөрсдийнхөн маань биднийг мэднэ».

	Василий Петрович их ч удаан, их ч юм ярилаа. Хэзээ ч ингэж их ярьж байгаагүй, санаагаа ч тодорхой хэлж байгаагүй юм. Тэнгэрийн хааяа хяраалж, өрөөнд бүүдгэр гэгээ мэдэгдэхүйц болж ирэв. Василий Петрович ярьсаар л байлаа. Тагдгар биеэ хүчтэй хөдөлгөх ба үсэрхэг цээж нь хуучин эрээн даавуун цамцны энгэр заамны цаанаас ихэд түнхэлзэх нь андашгүй.

	Бид дөрвөн цагт унтаад есөн цагт сэрэхэд Холог нэгэнт алга болж түүнээс хойш уулзалдалгүй яг гурван жил болов. Этгээд зант маань Погодов дахь дэн буудлын эзэн найзынхаа зааж өгсөн газар өөд тэр өглөөгөө явчихсан байлаа.

	 

	ДӨРӨВДҮГЭЭР БҮЛЭГ

	Манай хошуунд модон дотор бариад «аглагчийн буурь» гэж нэрлэдэг сүм бишгүй олон билээ. Эмээ минь сүжиг ихтэй хүн байсан юм. Хуучин цагийн хүн болохоор тэр сүм хийдээр очих хачин дуртай. Тэр зэлүүд сүм хийдийн тус бүрийн үүх түүхийг цээжээр мэдэхээр барахгүй сүм хийдийн бүхий л домог, бурхдын хөргийн түүх, тэнд ярилцдаг гайхалтай хачин ид шид, сүмийн хөрөнгө зөөр, агуулах газрыг ч андахгүй. Манай нутгийн шашин номын эрүү өвдгөө тулсан боловч амьд лавлагаа болдог байлаа. Сүмийнхэн ч эмгэнийг бүгд андахаа больж, сүмээр хэсэх бололцоогүй болдог намар, өвөлжингөө гэртээ сууж хатгамалладаг сиймхий алчуураас өөр илүү үнэтэй ямар ч өргөл барьц хэзээ ч барьдаггүй гэлээ ч түүнийг ер бусын хүндэтгэлтэй хүлээж авна. П-ийн болон Л-ийн сүмийн зочид буудалд Петрийн дүйцэн өдөр7, Нойрслыг8 тэмдэглэх өдрөөр  түүнд зориулан хэзээний хоёр өрөө хадгалсан байдаг сан. Шохойдож цэвэрлээд, хурал номын өдөр болчхоод байхад ч өөр хүнд өгөхгүй.

	Жасын нярав, хүн болгонд:

	— Александра Васильевна ирнэ, өрөөг нь өгч чадахгүй дээ гэнэ.

	Нээрэн, эмээ минь ирдэг л байлаа.

	Нэг удаа баярын үеэр сүмд их олон хүн цуглаад байхад эмээ ирээгүй л хожимдоод байж. Өглөөний дүйцэнгийн өмнөх шөнө нэг генерал хүн Л-ийн сүмд ирээд зочид буудлын олигтойхон байранд орно гэж шаарджээ. Жасын нярав нэлээд эвгүй байдалд орох нь тэр. Эмээ маань анх удаа ойн хийдийн нэрэмжит баярт орж чадаагүй байлаа. Нярав: «Эмгэн үхсэн бололтой» гэж бодсоноо сонгинын толгой хэлбэртэй цагаа харж өглөөний дүйцэн хүртэл бас хоёр цаг байгааг мэдээд өрөөг нь генералд өгөлгүй «шөнийн уншлага» уншихаар жовгоныхоо зүг тайван алхав. Сүмийн том хонх гурав дахь удаагаа хүнгэнэлээ. Сүмийн ханан дахь  гүнгэрвааны өмнөх зулыг асаах гэж мунгинах тахилчийн асаастай нарийнхан лаа сүүмэлзэж эхлэв. Хүмүүс  эвшээлгэн загалмайлаад бөөнөөрөө сүм рүү ханарахад хайрт эмээ минь цэв цэвэрхэн бор саарал даашинз өмсөж, толгой дээрээ арван хоёр оны Москвагийнхны  өмсдөг байсан цас шиг цагаан товь тавьчихсан: «Хаантан минь, бурхан минь, өглөөн цаана үгийг минь сонсог» гэж бишрэлтэйгээр шивгэнэн загалмайлсаар хойд талын хаалгаар аанай орж ирж байлаа. Тахилч лам сүрлэгээр «босоцгоогтун!» гэхэд эмээ аль хэдийнээ харанхуй буланд оччихсон талийгаачдын сүнсний төлөө сөхрөн мөргөж байлаа. Жасын нярав лам, мөргөлчдийг  өглөөний мөргөлд оруулахдаа эмээг хараад огтхон ч гайхсангүй харин жанчныхаа дороос гавжийн дугуй авч өгөөд ихэд тайвнаар: «Александра ээж минь сайн уу?» гэлээ. Сүмийн залуу банди нар л эмээг Александра Васильевна гэж дуудахаас биш настнууд нь «Александра ээж» гэхээс өөрөөр дуудахгүй. Бишрэлтэй эмээ маань хэзээ ч хуурамч сүсэгтэй байгаагүй, гэлэнмаагийн дүр ч гаргадаггүй байсан юм. Тавин нас хүрсэн ч гэсэн хэзээд цэвэрхэн хувцаслаад халбагант шувуу шиг харагдана. Шинэхэн бор саарал буюу ногоон өнгийн эрээн даавуун даашинз, бор саарал туузтай өндөр оройтой шаа торгон товь, дээр нь жижигхэн нохой хатгамалласан гарын цүнх-налгар хөгшний энэ бүхэн нь гэнэхэн дэгжирхэг бөгөөд шив шинэхэн харагдана. Сүмд ирэхдээ тун сайн үүлдрийн хоёр зээрд гүү хөллөсөн хөдөөгийн зөөлөвч нумгүй тэргэнд сууж ирнэ. Нэгийг (эхийг) нь Ганган, нөгөөг (унагыг) нь Хүлээлтгүй гэнэ. Энэ нь ертөнцөд огт санамсаргүй төрсөн болохоор ийм нэртэй болжээ. Эмээгийн тэр хоёр гүү ер бусын номхон, хурдан, ааш сайтай бөгөөд усгалхан зантай эмгэн, хамгийн сайхан санаатай өвгөн дэлбэгч Илья Васильевичтай хамт аялан явах миний хүүхэд ахуй жилүүдэд нэн эрхэм баясгалан болж байлаа.

	Би бүр хар багаасаа эмгэний туслагч болсон юм. Дөнгөж зургаан настайдаа эмээгийнхээ хамт хоёр зээрд гүүгээр нь Л-ийн хийд анх орсноос хойш дандаа хамт явдаг болж арван нас хүрээд губернийн гимназид хүргэгдсэн билээ. Сүм хийдээр очиход тун олон зүйл сонин санагддаг байж. Эмээ аяллаа ер бусаар гоёж чимж чаддаг байсан юм. Дэргүүлэн явж байхад орчин тойронд агаар анхилуун сайхан үнэрээр ханхалж, алагтуунууд ногоонд хярж; тааралдсан хүмүүс бидэнд мэхийн ёслоход бид хариуд нь бас мэхийн ёсолж явах хэчнээн сайхан. Ой модонд явган зугаалахад эмээ маань арван хоёр оны тухай, Можайскийн тайж нарын тухай, өөрөө Москвагаас хэрхэн зугтаж гарсан тухай, францчууд анх орж ирэхдээ хэчнээн омог бардам байсан, сүүлдээ өвлийн жаварт арчаагүй бээрч, алуулж хядуулсан тухай ярина.

	Тийнхүү явж байхад дэн буудал, танил бойдаа нар, мээмнийхээ дээгүүр зангидсан элгэвчтэй цүндгэр гэдэстэй авгайчуул, гүйж тогломоор өргөн уудам малын бэлчээр — энэ бүхэн надад хачин сайхан санагдаж дур сэтгэлийг минь татдаг байлаа. Эмээ жижигхэн өрөөндөө орж нүүр гараа угаах үед нь би Ильич Васильевичийн сүүдэртэй сэрүүхэн саравчинд очиж боодол өвсөн дээр нь хэвтээд юм яриулахад Илья эзэн хаан Александр Петровичийг Орёл хот руу авч явснаа ярина. Тэр бол их аюултай ажил гэдгий нь мэдэж авна; хэчнээн олон сүйх тэрэг байсныг Орликт очих замдаа уул уруудах үед Хлоповын дэлбэгчийн жолоо тасраад хааны сүйх аюулд өртөж осолтой юм болохын даваан дээр Илья Васильевич ганцаараа самбаачилж сүйхнээс үсрэх гэж байсан эзэн хааны аминд орж явсныг нь мэдэж авч билээ. Одиссейн ярихыг фракийчүүд анхааран сонсож байснаас ч илүүгээр би дэлбэгч Илья Васильевичийн ярихыг амтархан сонсдог байжээ. Сүм хийдэд миний найз нөхөд болох хүмүүс бас байсан. Хоёр өвгөн надад их сайн байсан юм даг: нэг нь П-гийн сүмийн ширээт лам, нөгөө нь Л-ийн сүмийн жасын нярав. Гэвч харахад номхон боловч хатуу бол уу гэмээр цонхигор царайтай тэр ширээт ламд би дасаж дотношоогүй, харин жасын нярав ламбугайд жижигхэн зүрхнийхээ угаас хайртай байлаа. Тэр бол сарны доорх ертөнцийн хамгийн сайн санаат хүч байсан бөгөөд далимд хэлэхэд энэ ертөнцийнхөө тухай юу ч мэдэхгүй, одоо бодох нь ээ мэддэггүй байсан учраас л тэр хүн, хүн төрөлхтөнд хязгааргүй хайртай байсных нь үндэс байсан бололтой.

	Би, сүм хийдийн эрх баригчидтай язгууртны гэж хэлж болох ийм танилтайгаас гадна бас хийдийн боолчуудтай ч ардчилсан харилцаа холбоотой байсан юм:  би банди нарт их сайн байж билээ. Тэд залхуурах, биеэ  тоох гэсэн хоёр согогтой, хачин ангид хүмүүс боловч ангаганасан алмай, жинхэнэ орос маягаар биеэ хайхардаггүй хүн ч хааяа тааралдана.

	— Сүмд суу гэж уриалахад нь танд ямар санагдсан бэ? гэж зарим нэгээс нь асуухад,

	— Уриалгаар суугаагүй, өөрөө л орсон юм гэнэ.

	— Та сахил хүртэх үү?

	— Яриангүй.

	Сүмээс гарахад хэн ч саад хийхгүй гэдгийг банди  хүн мэддэг хэрнь түүнээс гарах ямар ч боломжгүй мэт санана. Би хүүхэд ахуй цагтаа хөгжөөнтэй, зүггүй, зоригтой, гэмгүй долигонуур тэр хүмүүст их сайн байж билээ. Банди бандиараа буюу «жулдрай» байхад нь анзаарах хүн байдаггүй, тэгэхээр занг нь мэдэх хүн ч байдаггүй; харин жанч, жошоогоо өмсөхтэй зэрэг зан авир болон дотно хүмүүстэйгээ харилцах харьцаа нь эрс хувирдаг юм. Банди байхдаа ер бусын нөхөрсөг. Сүмийн талх барих газар хэчнээн их нүргээнтэй зодоон болдог байсныг би санаж байна. Царайлаг банди нар тав зургуулаа сүмийн ханан дээр гарч аажуухнаар сэлгүүцэн цовоолог дуунуудыг нам дуугаар дуулцгаан, «Гүйгээрэй, харайлгаарай, ногоохон төгөлд харайлгаарай» хэмээн далайцтай уриа бүхий өөр дууг бүсгүйчүүл хангинуулан дур булаам дуулдах тэртээ голын цаад талыг шимтэн ширтдэг байж билээ. Банди нар тэр дууг сонсоод тэсэж ядан байснаа сүүлдээ тэсэхээ бүр болиод ногоон төгөл рүү гүйлддэг байж билээ. Өө! Би энэ бүхнийг сайн санаж байна. Хамгийн өвөрмөц сонин сэдвээр зохиосон магтуу дууны болон гимнастикийн ганц ч хичээлийг мартсангүйгээр үл барам гимнастикийн дасгал хийхэд гэмгүй царайлах атлаа дуугай байх буюу инээж чаддаг байх сургамжийг ч мартсангүй. Сүмийн нууран дээр очиж загас барихад л би хамгийн дуртай байсан юм даг. Миний найз банди нар ч гэсэн нуур луу явахыг баяр наадам шиг үздэг байв. Тэдний нэг маягийн амьдрал, бага ч гэсэн зугаацаж, залуу булчин шөрмөснийхөө чадлыг сорьж байх цорын ганц ажил нь загас барих байсан юм. Үнэндээ ч загас барих тэр ажилд нандин сайхан тал маш олон байлаа л даа. Сүмээс гараад нуурыг хүртэлх найм есөн мод газар дан навчит өтгөн ой дотуур явган явна. Загасанд оройн мөргөлөөс өмнө явдаг байлаа. Сүмийн бүдүүн, хөгшин морь хөллөсөн тэргэн дээр загасны тор, хэдэн хувин, загасаа хийх торх, загасны дэгээ ачна, харин тэргэн дээр хэн нь ч суухгүй. Жолоог нь тэрэгний аралд уячихна, тэгээд морь замаас гарвал дэлбэгчийн үүрэг гүйцэтгэж яваа банди очоод жолооноос нь л татна. Ер нь ч тэгээд морь замаасаа гарна гэж байхгүй, гарах ч учиргүй байсан, яагаад гэвэл сүмээс нуур хүртэл ой дотуур явсан зам ганц байсны дээр цариг нь их гүнзгий учраас тийм юм руу орж зүтгэхийг морь хэзээ ч дурлахгүй. Биднийг харгалзуулах гэж чих дүлий, сохолзсон өвгөн Игнатийг дандаа хамт явуулна; тэр өвгөн, эзэн хаан I Александрийг нэг удаа жовгондоо хүлээж авсан гэх бөгөөд I Александр аль хэдийнээ хаанчлахыг больсон гэдгийг ямагт мартсан байдаг сан. Игнатий ламбугай жижигхэн тэргэн дээр сууж, бас нэг бүдүүн мориныхоо жолоог өөрөө барьж явна. Эмээ маань Игнатий ламбугайд намайг онцгойлон захидаг байсан болохоор би түүнтэй хэзээд хамт явах эрхтэй байснаар барахгүй Игнатий ламбугай тэрэгнийхээ богинохон аралд оруулсан тэр бүдүүн мориныхоо жолоог барихыг надад зөвшөөрдөг байсан боловч би өөрөө банди нартай хамт явган явах илүү дуртай байлаа. Тэд, замаар явна гэж байхгүй. Жаахан, жаахан дальсаар ой руу орчихно, тэгснээ эхлээд: «Залуу лам замаар ороод явтал Христос бурхан өөрөө өмнөөс нь» гэж дуулж гарна, гэтэл бас нэг нь өөр нэг дуу гаргана, бид ч ээлжлээд л янз бүрийн дуу аялна. Бодох санах ч юмгүй, сайхан нас! Чамайг тэнгэр өршөөг, ийм юм нэхэн сануулдаг та нарыг ч тэнгэр өршөөг! Бүр шөнө болсон хойно бид нууран дээрээ хүрч очно доо. Эрэг дээр нь жанч, жошоо хэрэглэдэг өвгөн лам Сергий, Вавила хоёр суудаг жижигхэн байшин байна. Тэр хоёул «номын бус» буюу өөрөөр хэлбэл бичиг мэддэггүй, тэгээд «сүмийн нуурт» харуулын үүрэг гүйцэтгэдэг ажээ. Сергий ламбугай үйлэнд нүгэлтэй уран хүн. Түүний урласан гоё халбага, хээ угалзтай загалмай одоо хүртэл надад бий. Тор сүлжинэ, жимбүүр хийнэ, төрөл бүрийн сагс, янз янзын тиймэрхүү юм хийнэ. Модоор маш нарийн сийлсэн нэг хуврагийн жижигхэн сийлбэр тэднийд байж билээ. Гэвч ламбугай тэрийгээ хүнд битгий яриарай гээд надад ганцхан удаа үзүүлсэн юм даг. Харин Васила ламбугай юу ч хийдэггүй, яруу найрагч байсан. «Эрх чөлөө, залхуу, амар жимрийг эрхэмлэнэ». Нуурын зах дээр бүхэл бүтэн цагаар сууж зэрлэг нугас яаж нисдэг, ихэмсэг дэглий Зевсээс өөрийнхөө хаан болохыг гуйх мэлхийнүүдийг хааяа шүүрэн аваад хэрхэн явахыг нь бясалгах байдалтай ажиглан сууна. «Номын бус» хоёр ламын овоохойн яг өмнөөс өргөн гэгчийн элсэн зурвас эхэлж цаанаас нь нуур залгасан харагдана. Ламын гэр маш цэвэрхэн: бурхны хоёр хөрөг тавиур дээр байна; ногоон өнгийн тосон будгаар будсан нүсэр хоёр модон ор, ширүүн өргөн бүтээлэгтэй ширээ, хоёр сандал, ханын дагуу тариачны байшинд байдаг шиг ердийн вандангууд байна. Нэг буланд цайны хэрэгсэл бүхий жижигхэн шүүгээ, шүүгээний дор тусгай урт жижиг сандал дээр дарвуулт хөлгийн уурын тогоо шиг гялалзтал арчиж цэвэрлэсэн халуун тогоо харагдана. Юм бүхэн нь цэвэрхэн, эмхтэй. «Номын бус» ламбугайн жовгонд өөрсдөөс нь өөр хэн ч байхгүй, харин нэг шар муур байна. Тэр нь «Ахмад» гэсэн жинхэнэ эр хүний нэртэйгээр их л удаан хугацаанд хүндэтгэлтэй явсан атал гэнэт туйлын их маргааны бай болж зулзагалсан нь гайхалтай бөгөөд түүнээс хойш жинхэнэ мигуй болж үр садаа тасралтгүй цувуулах болжээ.

	Манай аянчдын дотроос гагцхүү Игнатий гуай л «номын бус» ламын жовгонд унтдаг байлаа. Би тэр хүндэт завшаанаас өөрийн хүслээр татгалзан банди нартай, тэдний хаяанд гадаа унтахыг дээрд үздэг байлаа. Үнэндээ, бид бараг л нойргүй хононо. Түүдэг асааж, тогоонд ус буцалгаж хатаасан хэдэн хөөлөнтий, жаахан будаа цацаж болгоод том модон аягаар идэж уух гэсээр байтал шөнө дунд болчихно. Унтах гээд хэвтмэгц нэг нь заавал чиг хамгийн аймшигтай эсвэл бөөн нүгэлтэй үлгэр яриад эхэлнэ дээ. Үлгэр ярьж ярьж дараа нь үнэн явдал руу орохдоо хүн бүр өөр өөрийнхөөрөө «давсалж гарна». Тэгсээр байтал хэн нь ч нойрсож чадалгүй шөнийг дуусгах олонтоо тохиолдоно. Голцуу тэнүүлч, дээрэмчдийн тухай ярьцгаана. Биднийхээ дунд дийлдэшгүй хүчтэй гэж алдаршиж, бүгдийг «нөлөөндөө сөхрүүлэхийн» тулд христосын мөргөлтнүүдийн чөлөөлөх дайнд явахыг хэзээд завдаж байдаг хижээл банди Тимофей Невструев л тиймэрхүү үлгэр домгийг онцгой олныг мэддэг байж билээ. Мань эр бүх Русь нутгаар явж, тэр ч байтугай Палестин, Грект очиж тэд бүгдийг хараад «сөхрүүлж болно» гэж үзсэн бололтой. Сэмэлдмэг дэвсгэр дээр хэвтэцгээхэд гал унтраагүй сүүмэлзэж, түсгийсэн том морьд ууттай овьёосонд хамраа шаан тургих бөгөөд хэн нэг маань нэгэнт «паян ярьж эхэлсэн» байна. Одоо би тэр паянгуудыг бүгдийг нь мартаж эмээгийнхээ соёрхлоор П-нуурын хөвөөн дээр банди нартай хамт унтсан сүүлчийн шөнийг л санаж байна. Тимофей Невструев урам муутай байсан (шөнө нь шидэт ламын хашаан дээгүүр давсан гэж өдөржингөө сүм дотор мөргөл хийн зогссон) болохоор арван найм орчим насны залуу эр Емельян Высоцкий ярьж эхэлсэн юм. Тэр бол Курлянд нутагт төрж нялх байхдаа манай хошуунд хаягдаж хожим банди болжээ. Эхийгээ шог жүжигчин байсан гэхээс биш өөр юу ч мэдэхгүй; өөрийг нь өрөвчхөн сэтгэлтэй нэг наймаачин авгай тэжээж өсгөөд есөн настайд нь сүмд суулгажээ. Нэг юм ярьж дууссаны дараа банди нарын хэн нэг гүнээ шүүрс алдаад:

	— Нөхөр минь, одоо яагаад зартай дээрэмчин дуулдахаа болио вэ? гэж асуухад уг яриа үүссэн юм.

	Хэн ч хариу хэлээгүй бөгөөд уг асуултыг би өөрөө аль хэдийн ухаарч чадахгүй байсан болохоор тийм асуулт сонсоод тарчилж эхэлсэн юм. Тэр үед би дээрэмчдэд их дуртай, тэднийг малгайдаа улаан өд хатгасан, цув өмссөн байдлаар дүрслэн дэвтэртээ зурдаг байв.

	— Одоо ч гэсэн дээрэмчид байгаа шүү дээ гэж курляндын нэг банди жингэнэн дуугарав.

	— За тэгвэл одоо ямар дээрэмчид байгаа юм? гэж Невструев асуугаад гөлөнгөр тэрлэгээрээ хоолойгоо хүртэл битүүлэн хучлаа.

	Курлянд банди:

	— Намайг бүр Пузанихад байхад Боровскт суудаг Наталья авгай, бас Черниговын хавиар тэнүүчилдэг Алёна бид хэд амченскийн9 Николай хуврагт мөргөхөөр явсан юм даг.

	— Ямар Наталья? Өндөр, цагаан уу? Тийм үү, мөн үү? гэж Невструев хоорондуур нь асуулаа.

	Ярьж байсан залуу:

	— Тэр чинь мөн гэж бушуухан хариулаад цааш нь: — Замд Баяр гэдэг тосгон тааралдана. Орёлоос хорин таван мод газар. Бид тэр тосгонд үдэш болсон хойно хүрсэн юм даг. Тариачдаас хоноод явъя гэсэн чинь гэртээ оруулах айл олдсонгүй, тэгээд буудал орохоор явлаа. Буудалд хүн бүрээс нэг зоос аваад хонуулах юм, хүн олон аймаар чихэлдэнэ! Дандаа утас савагч, дөчөөд хүн байсан байх. Шар нь хөөрөөд хараал тавьж, байх суухын аргагүй санагдана. Авгай намайг өглөө сэрээхэд өнөөх савагчид алга байв. Үлдсэн гурав нь ч цүнхээ олсоор баглачхаад, бид ч гэсэн шөнийн хоногийн хөлсөнд гурван зоос төлөөд явлаа. Тосгоноос гараад эргэж харахад нөгөө гурван савагч бидний араас явж байв. Аргагүй л бидний хойноос нэхэж байна. Яах гэж буйг нь бид мэдэхгүй байлаа. Наталья авгай л: «Яасан, хачин юм! Өчигдөр орой тэр унгас савагчид хоол цайн дээрээ Орёл орно гэж ярилцаж байсан, гэтэл одоо бидний араас Амченский руу явж байх юм» гэв. Биднийг цааш явахад тэд алсуур мөшгөсөөр байлаа. Явж байтал замд ой мод тааралдлаа. Тэр ойд хүрч очихын алдад тэд биднийг хариугүй гүйцэх нь ээ.

	Биднийг хурдлахад тэд хурдалж байна, «Зугтаад зулбахгүй гэдэг шүү» гэлцээд хоёр нь Наталья авгайн гараас зэрэг шүүрэн барилаа. Аймаар хачин дуу тавин хашхирахад нь Алёна авгай бид хоёр зугтлаа. Биднийг зугтан гүйхэд хойноос «тэднийг бариарай, бариарай» гэж тэд сүртэй хашхирч байна. Наталья авгайн ч хашхирах дуулдана. «Лав алчхав бололтой» гэж бид хоёр бодоод өөрснөө бүр их айв. Алёна эгч бараа нь харагдахгүй арилаад өглөө, миний хөл сульдаад, чадал нэгэнт барагдахаар бутан доогуур шургаж уналаа. Тэнгэрийн тааллаар л болж дээ гэж бодлоо. Нэг муу амь голтой юм болчхоод амьсгалаа дарж ядан одоо л хүрээд ирнэ гээд хүлээж байсан чинь харин сураг ч үгүй. Наталья эгчтэй л үзэлцсээр байгаа бололтой сонстоно. Эрүүл чийрэг бяртай тэр авгайг тийм амархан алчихгүй. Ойд нам гүм, юм бүхэн тов тод сонстоно. Хааяа байсхийгээд Наталья эгчийн орилох дуулдана. Одоо л сүнс нь тэнгэрт заларч байна даа, хөөрхий, гэж би бодоод ингэхэд би чинь одоо яах билээ, босоод гүйх үү, аль эсхүл аминд орох хүн горьдоод хэвтээд л байх уу? Яая даа байз гэтэл нэг хүн ирж байх шиг чимээ гарна. Би, үхсэн амьдын хооронд юм болчхоод бутан доороосоо харвал үгүй энэ чинь, ах дүү нар минь, юу вэ? Наталья эгч ирж байх юм! Толгойнх нь хар алчуур унжиж, өтгөн хүрэн гэзэг нь задарч сэгсийн, гартаа цүнхээ барьчихсан, унан тусан алхана. Дуудъя байз гэж бодоод аяархан дуугарахад зогтусаад; «Хэн бэ?» гэнэ. Би босон харайж өөр дээр нь гүйж очвол баахан аах-ээх гэлээ. Ийш тийш харвал араас ч өмнөөс ч ирж яваа хүн алга. «Ирж байна уу? Бушуухан гүйе!» гэхэд Наталья эгч хөшөө шиг зогсчхоод уруул ам нь татваганаж байв. Алчуур нь урагдаж, гар хуруу нь бүр тохойгоо хүртэл шалбарч, духанд нь хумсны мөр үзэгдэнэ. «Явъя, багалзуурыг тань шахаа юу?» гэхэд: «Шахсан шүү, хурдхан явъя даа» гэв. «Яаж тэднээс мултрав даа?». Наталья эгч хариу юу ч хэлэхгүй байсаар тосгон хүрч тэнд Алёна эгчтэй тааралдлаа.

	— Тэгээд юу гэж байх юм? гэж ярьж байхад бусдын адил таг чиг байсан Невструев асуув.

	— Хойноос хөөгөөд болдоггүй, өөдөөс нь тарни уншаад нүд рүү нь элс цацсан гэж байна билээ.

	— Юмыг нь булаасангүй юу? гэж нэг нь асууна.

	— Үгүй, өрөөсөн гутал, сахиус хоёр нь алга болсон. Өврийг нь уудлаад мөнгө эрээд байсан гэлцсэн.

	— Үгүй ер! Ямар дээрэмчид байх вэ! Хүний өвөр ухахаас өөр юу хийж чадав гэчнэ гэж Невструев тайлбарлаад Обояны хошуунд явж байхад өөрийг нь сүрхий айлгасан дөнгүүр дээрэмчдийн тухай ярьж, жинхэнэ дээрэмчид гэдэг чинь тэд л байсан юм даа гэв.

	Жигтэйхэн сонин санагдаж бүгдээр тэр жинхэнэ дээрэмчдийн тухай чих тавин сонсов.

	Невструев эхлэв:

	— Язгуураас гараад явж байлаа. Шүдээ эмнүүлэх санаатай явсан юм. Хоёр рубль орчим мөнгөтэй, цүнхэндээ хэдэн цамцаа хийчихсэн барьж явлаа. Замд хотын борчуул бололтой хоёр хүн тааралдаад «Аль орох вэ?» гэнэ. — «Тийш ээ» гэдгээ хэллээ. «Бид ч бас тэр хүрнэ», «Ханиндаа явцгаая» гэнэ. — «Тэгье тэгье». Явсаар нэг тосгонд хүрч очлоо, харанхуй бүрэнхий ч болж байна. «Энд хонох уу даа» гэсэн чинь: «Энд дэмий, муухай газар; нэг мод хэртэй явахад сайхан газар байгаа; тэнд тавтай тухтай хоноглож болно» гэв. «Надад нэг их тавлаж тухлаад байх хэрэгцээгүй» гэхэд. — «Явъя л даа, холгүй юм чинь!» гээд болдоггүй. Яана гэх вэ. Явлаа. Таван мод хэртэй газар явтал үнэхээр модонд жижиг биш, бүр суурин шиг хашаа байшин байдаг юм байна. Хоёр цонх гэрэлтэй харагдана. Борчуулын нэг нь цагариг дэлдэхэд үүдний пин дотор ноход хуцаж, харин үүд нь нээгдсэнгүй. Дахин дэлдэхэд нэг хүн, жижиг байшингаас гарч ирээд «Юун улс вэ?» гэх нь бүсгүй хүний дуу мөн. Хотын хүн хариуд нь: «Өөрийн улс» гэв. «Өөрийн гэж хэн бэ?» — «Эрээвэр хураавар». Үүд онгойлоо. Пинд хав харанхуй. Тэр хүүхэн бидний араас пингийнхээ үүдийг хаачхаад байшингийнхаа хаалгыг нээв. Гэрт нь эр хүн алга, үүд нээсэн залуу авгай, бас нэг атигар чавганц ноос сэмлэж сууна. Хотын хүн «За, атаман авгай мэнд  үү» гэхэд нөгөө хүүхэн «Мэнд ээ» гээд гэнэт намайг ширтээд уналаа. Би ч өөдөөс нь ширтлээ. Гуч эргэм насны, булиа маягийн, цагаан царайтай, улаа бутарсан хацартай, дээрэлхүү харцтай сүрхий амьтан харагдана. «Энэ залууг та хоёр хаанаас авчрав?» гэнэ. Намайг хэлж байхгүй юу. «Энэ тухай сүүлд хэлье, харин одоо өрцний цаагуур юм хийхгүй бол энэ хэдэн шүд маань ажлаа мартах нь» гэв. Ширээн дээр давсалсан мах, тунхуу, шил архи, бялуу тавихад хоёр эр: «Юм ид!» гэнэ. «Үгүй, би мах идэхгүй» гэхэд «тэгвэл аарцтай бялуу идээч» гэнэ. Тэрнээс нь авлаа. «Архи уу» гэлцэнэ. Нэг хундагыг уулаа. «Дахиад нэг» бас нэгийг уулаа. «Бидэнтэй хамт амьдрах хүсэл байна уу?» гэнэ. «Юу гэнэ ээ, та нартай юу?». «Бид хоёулхнаа эвгүй юм; бид хоёртой хамт яваад идэж, ууж байхгүй юу... харин атаман хүүхний үгэнд орно шүү... Тэгэх үү?». Бишдэх нь! Муухай газар ирж дээ гэж би дотроо бодлоо. «Үгүй, нөхөд минь, би та нартай хамт амьдрахгүй». «Яагаад, тэр бил ээ?». Тэд архи улам их ууж намайг байн байн уу гэнэ. Нэг нь: «Чи зодоон хийж чаддаг уу?» гэхэд нь би «Сураагүй» гэлээ. «Сураагүй бол одоо сур!» гэмцээ чих рүү минь дэлсээд авлаа. Эзэгтэй хүүхэн ганц ч үг хэлэхгүй, нөгөө авгай юу ч мэдээгүй юм шиг ноосоо сэмлэсээр байна. «Та нар чинь яалаа гэж намайг ингэж байгаа бил ээ?» — «Мухлагаар бүү яв, цонхоор бүү хар гэсний төлөө» гээд л нөгөө чих рүү минь буулгалаа. Нэгэнт өнгөрч байгаа бол эгээ зүгээр байхаа больё гэж шийдэн ухасхийгээд нөгөө золигийн шилэн хүзүү рүү дэлсчихсэн чинь ширээн доогуур өнхрөн уналаа. Тэгснээ өндийн уухилсхийж толгойтой үсээ гараараа хойш болгосноо юу юугүй архины шил шүүрэн аваад «Одоо чамайг тонилгоно!» гэв. Цаадуул нь бүгд, хамт явсан нөхөр нь ч юм хэлэхгүй байх юм. «Байг, битгий тонилго намайг» гэхэд «Тонилгохыг хүсэхгүй байгаа бол архи уу» гэнэ, «Архи ч уухгүй». — «Уу! «Ширээт лам үзэхгүй, сэхрүүлээд суулгахгүй». — «Надад архи уух хүсэл нь алга». — «За, тэгвэл чөтгөрт алгадуулмар минь, уусныхаа үнийг төлөөд унт». — «Надаас хэдийг нэхэж байгаа юм?». «Өөртөө байгааг л өг; Нөхөр минь, манайд «оросын гашуун тавилан» гэдэг энэ архи устай, нулимстай, бас чинжүү, нохойн хилэн шингэсэн эд шүү дээ». Би доог тохуу болгох гэсэн чинь юу нь байх вэ; түрийвчээ гаргаад иртэл хапхийн шүүрч аваад хаавчны цаагуур шидчих нь тэр. Тэгээд: «За, хувраг минь, одоо явж унт» гэнэ. — «Би хаашаа явах болж байна?» — «Ө», чамайг уу, дүлий бөднө хүргэж өгнө. Аваад яваарай, энийг!» гэж ноос сэмлэж суусан авгайд хашхирлаа. Би авгайн араас дагаж үүдний пинд орж тэндээсээ гадагш гарав. Яг ийм сайхан шөнө, тэнгэрт од мичид гялалзаад, ойд хэрэм дүүлэх мэт зөөлөн салхи сэнгэнэнэ. Амь нас минь, амар жимэр сүм хийд минь хөөрхий санагдлаа. Нөгөө авгай зоориныхоо үүдийг нээгээд: «өвчтөн минь ор» гээд яваад өгөв. Намайг өрөвдсөн янзтай байлаа. Ороод тэмтрэхэд юу болох нь мэдэгдэхгүй нэг их овоолттой юм байна. Нэг багана мод тэмтрэгдэхээр нь үхэхийн мөр ялгаа байхгүй гэж бодоод авирлаа. Дээвэрт нь хүрсэн чинь төмөр тор тааралдаад хажуу тийш болгох гэж байж гараа урчихлаа. Тэгж тэгж тэр муу торыг янзлаад дээш ахихад сүрэл байна, ухаад орхисон чинь тэнгэрийн од харагдлаа. Бас нэлээд оролдож байгаад биеэ багтах нүх гаргаад авлаав шүү. Эхлээд тэр нүхээр ууттай юмаа гаргаад шидчихлээ, тэгээд загалмайлж залбираад өөрөө өнхөрч буугаад, нөхөд минь, би чинь хорвоод мэндэлсэн цагаасаа хойш үзээгүй хурдан гүйж гарлаа.

	Иймэрхүү л юм ярилцана. Тэр үед иймэрхүү юм сонсох тун их сонин санагддаг байсан болохоор сонссоор дөнгөж үүр цайхын өмнө унтана. Тэгтэл Игнатий ламбугай «Хүүе, босоцгоо! Нуур луу явах цаг боллоо» гээд саваагаар нудран сэрээж байна. Муусайн банди нар, яах вэ, амны хэмжээ авсаар, нойрондоо дийлдсэн амьтад арай чарай өндийнө. Тэгээд загасныхаа гувчуурыг авцгаан, гутал, гадуур өмдөө тайлаад завь руу явна. Ахууна шиг сүмийн муусайн хав хар болхи завинууд нь нуурын эргээс арван тав орчим сажин зайтай шаасан гадаснаас уяатай л байна. Тэгж уяхгүй бол элсэн харгиа нь эргээсээ хол үргэлжилж, хар завь усанд гүнзгий суудаг болохоор эрэгт наалдаж чадахгүй. Невструев намайг өргөөд харгиа дотуур завь хүртэл явдаг сан. Тэгж гатлан явахад нөхөд минь бүгд сэтгэл тэнүүн сайхан харагддаг байсан нь санаанд ил байна. Банди нар хар нүдээ хуу татмагц хүйтэн ус руу орж байгаа нь одоо нүдэнд харагдах шиг. Үсчиж харайлган, инээж хөхрөлдөн, хүйтэн усанд орсондоо жихүүцэн даарч чичрэн, нүүрээ усанд дүрэн булхан нойроо сэргээнэ. Уснаас шингэн уур манарч, алтлаг өнгөтэй хөөлөнтий, гулжгануур гутаарь цолгиж асныг санаж байна; «номын бус» ламбугай Сергийн бэлдсэн загасны хув шиг шар шөлийг ч уух сөгөөгүй болсонд бид ногоон дээр үхсэн мэт унаж байсан зовуурьтай тэр нэгэн үд дундыг санаж байна. Гэсэн ч барьсан хөөлөнтэй загасаа сүмд аваачих гэж тэргэндээ тарган морьд хөллөөд бидний дарга болоочин ламбугай Игнатий араас банди нар сүмийн зүг даган явах цаг болоход бүгдийн нүүр царайнд дургүй ч юм уу, бүр уур хилэн бадарсан шинж илэрч агсныг бүр илүү санаж  байна.

	Чухамхүү хүүхэд ахуйн цагаас мартагдашгүй олон юм дурсагдан санагддаг энэ нутагтаа би Курскээс оргон дайжсан Хологтой дахин гэв гэнэт тааралдаж билээ.

	 

	ТАВДУГААР БҮЛЭГ

	Хологийн гашуун тавиланд холбогдлоор төдий л ихгүй байж болох тэр цагаас хойш зөндөө их хугацаа өнгөрчээ. Би эрийн цээнд хүрч хал үзэж халуун чулуу ч долоолоо. Эмээ минь өөд болов; Илья Васильевич, бас Ганган, Хүлээлтгүй хоёр ч үхэв. Сэргэлэн банди нар сүрхий лам болжээ; намайг гимназид жаал байлгаж байснаа зургаан мод газар тээж их сургуулийн бэсрэг хотод аваачихад би тэндээ нэг латин дуу цээжилж, Штраус, Фейербах, Бюхнер, Бабефээс аар саархан юм уншиж олж авсан жаал зугаа эрдмээрээ зэвсэг болгосон амьтан төрсөн гал голомтдоо буцаж ирэв ээ. Энд л би Василий Петровичтой танилцсанаа дээр нэгд нэгэнгүй тоочсон билээ. Бас ихэд гунигтай өнгөрөөсөн дөрвөн жил шувтарч, би ч унасан газар угаасан усандаа дахин ирэв. Гэртээ ирэхэд хүний зан авир, үзэл бодол, зүг чигт ямар ч хувирал гараагүй байлаа. Ондоо болсон юм гэвэл ерийн үзэгдлээс цааш гарахгүй; ээж минь өтөлж, баахан махалсан, арван дөрөвтэй охин дүү минь дотуур байртай сургууль төгсмөгцөө зуурдаар нас барж, түүний гардаж суулгасан хэдэн зулзаган далдуу мод ургасан байна. «Би бурханд нэг итгэж, нэг байж дахин биширч, эх орноо санагалзаж, санагалзагчидтай нь санаа нэгсэх зэргээр тун олон зүйл амсаж амжсан байхад энд яг хэвээрээ байна гэж үү?» гэсэн бодол надад төрж байлаа». Энэ нь миний залуу насны онгиргон занд минь хүртэл гоморхолтой санагдсан болохоор сорьж шалгах, намайг хүрээлэн байсан бүхнийг болон тэр цагт ахуй амьдралын хамаг сэтгэгдэл шинэ юм шиг санагдаж байсан өөрийн биеийг хүртэл сорьж шалгахаар шийдсэн билээ. Юуны өмнө би хамгаас хайртай байсан сүм хийдийнхээ барааг харах гэж манайхаас хорь илүү мод газрын зайтай орших П-ийн сүмд очихоор хурдан морьд хөллөсөн тэргээр явахад хуучин зам, хуучин тариалангийн талбай, нөгөө турлиахууд өвөлжих өтгөн тариан дунд нуугдаж, тариачин эрс бүсэлхийгээ хүртэл мэхэсхийн ёсолж, авгай хүүхнүүд босгоныхоо урд хэвтчихээд юм хум хайж харагдана. Юм бүхэн бахь байдгаараа, сүмийн танил хаалганд шинэ сахиултай болж, хуучин нь хувраг болсон юм санж. Харин жасын нярав ламбугай амьд мэнд боловч нэгэнт нас сүүдэр ер хүрч бие эмгэгтэй болжээ. Манай эндхийн сүм хийдэд ер бусын урт насалдаг хүн олон байдаг юм. Жасын нярав өвгөн амьд авч алба ажил хийхээ больж, «амар жимэр» суух атал хүмүүс түүнийг урьдын адил «жасын нярав ламбугай» гэхээс өөрөөр ярихгүй. Намайг тэднийд оруулахад өвгөн хэвтэрт байх ба намайг танихгүй, хөдлөхчөө болсноо тогоочоосоо: «Энэ хэн юм бэ?» гэв. Би хариу үг хэлэлгүй шууд дэргэд нь очиж өрөөсөн гараас нь барихад жасын нярав ламбугай: «Сайн байна уу, сайн байна уу? Та чинь хэн юм бэ?» гэж бувтнав. Би бөхийж духыг нь үнсээд нэр усаа хэлэхэд: «Өө, чи минь, хүү минь, за тэгээд эсэн мэнд явна уу?» гээд орондоо дахин хөдлөхчөө болж; «Кирилл! Халуун тогоогоо бушуул!» гэж тогоочдоо хэлээд, — Аа, боол би хөл дээрээ явж чадахаа больсон. Хөл хавдаад жил гаруй боллоо» гэв. Жасын нярвын эцэг бам чийгийн өвчтэй байсан юм; сүм хийдэд, ер нь иймэрхүү өвчин тусах газар удаан суусан лам нар энэ өвчнөөр өвддөг юм.

	Тогоочийг халуун тогоо тавьж, орных нь хажуу дахь жижиг ширээн дээр аяга тавьсан хойно жасын нярав:

	— Василий Петровичийг дуудаарай гэснээ над руу харж, — Манайд нэг ядарсан амьтан суудаг юм гэж бас хэлэв.

	Тогоочийг гарсан хойно гонхны хатуу хавтан шалыг гишгэх хөлийн чимээ, бас мөөрөх янзын чимээ гарч үүд нээгдэхэд Холог байхыг үзээд би нүдэндээ итгэж ядан гайхлаа. Орос цэмбэн богино дээл, борог даавуу өмд, ихэд хуучирсан өндөр түрийтэй бухаар гутал өмсжээ. Харин толгой дээрээ сүмийн банди нарын өмсдөг өндөр хар малгай тавьжээ. Хологийн гадаад төрх байдал тун бага хувирсан тул нэлээд этгээд маягаар хувцасласан байсан ч би хармагц таньсан юм.

	— Василий Петрович! Энэ чинь та юу? гэж би нөхрөө угтан асуухдаа: «гашуун зовлон амсуулсан он жил энэ хавийн хүмүүсийг хэрхэн хэлэмснийг чамаас илүү хэлж өгөх хүн өөр хэн байх бил ээ?» гэж бодлоо.

	Холог, надтай уулзсандаа баярлаж буй бололтой, харин нярав ламбугай бид хоёрыг хуучны танил улс байх нь гэж бодоод гайхаж байна.

	— За, сайн байна, сайн байна. Вася, цай аягал гэж бувтнав.

	— Намайг цай аягалж чаддаггүйг та андахгүй шүү дээ гэж Холог хэллээ.

	— Үнэн, үнэн. Гийчин, чи аягал.

	Би цай аягаллаа.

	— Та энд ирээд удаж байна уу, Василий Петрович? гэж би Хологт цай өгөнгөө асуув.

	Ёотон хазаж хэсгийг таслан авч хүлхэн цайнаасаа гурав оочсоноо:

	— Есөн сар хэртэй болно гэв.

	— Одоо та хаашаа явж байна?

	— Хаашаа ч үгүй.

	— Хаанаас ирснийг тань мэдэж болох сон бол уу? гэж би асуухдаа иймэрхүү юм асуухад юу гэдэг нь санаанд орж өөрийн эрхгүй инээмсэглэж орхилоо.

	— Бололгүй яах вэ.

	— Пермээс үү?

	— Үгүй.

	— Тэгээд хаанаас вэ?

	Холог цайгаа ууж, аягаа тавиад:

	— Байсан ч газаргүй, байгаагүй ч газаргүй.

	— Челновскийтэй уулзаж байв уу?

	— Үгүй, би тэнд очоогүй.

	— Эх тань амьд уу?

	— Асрамжийн газар нас барсан.

	— Ганцаараа юу?

	— Хэнтэйгээ үхэх вэ дээ?

	— Удаж байна уу?

	— Жил орчим болж байна гэж дуулсан.

	— За, хүүхдүүд минь, гадуур гарч бай, би оройн мөргөлөөс өмнө нарс... гэж аливаа төвөгтэй байдлыг тойвшоох болсон жасын нярав ламбугай хэлэхэд нь би:

	— Үгүй, би нуур дээр очмоор байна гэлээ.

	— Аа! За яв яв, Васяг ч аваад яваарай, цаадахтайгаа явахад уйдахгүй.

	— За явъя, Василий Петрович.

	Холог хүзүүгээ маажиж малгайгаа гартаа авч:

	— Тэгдэг юм бил үү гэв.

	Бид хоёр, нярав ламбугайтай маргаашийг хүртэл баяртай гээд гарлаа. Будааны агуулахад очиж миний морийг тэргэнд хөллөөд гарахад Василий Петрович цааш харж бид хоёул тийнхүү нуруу нийлүүлэн суухад мань хүн ингэж суухаас өөрөөр явж чадахгүй, яагаад гэвэл хүний толгойн нөмөрт салхи бага байдаг юм гэнэ. Замдаа ердөө ч хачин зан гаргаагүй шүү. Харин ч үг дуу тун цөөтэй явсан, гагцхүү Петербургт ухаантай хүнтэй уулзаж явсан уу? гэх юм уу, эсхүл тэд юун тухай боддог улс вэ? гэж байн байн асуугаад, эсхүл тэгж шалгаахаа болиод гургалдай шиг, бас алтан гургалдай шиг исгэчиж эхэлдэг байлаа.

	Замын турш иймэрхүү л янзтай явлаа.

	Хэзээний танил байшингийн үүдэнд очиход гурван жилийн өмнө нас барахдаа багаж хэрэгсэл, бэлдсэн юм хүмээ налгар ламбугай Вавильд гэрээслэн үлдээсэн Сергий ламбугайн орыг залгасан улаан хүрэл үстэй тагдгар намхан банди бид хоёрыг угтав. Вавила ламбугай эзгүй байв: нуурын хөвөөн дээр очиж цахлай шувуу номхон муусайн мэлхийнүүдийг хэрхэн барьж залгихыг ажиглан суудаг хэзээний зангаараа тийшээ явчихсан ажээ. Вавила ламбугайн шинэ найз Прохор бид хоёрыг үзээд хөдөөгийн хүүхэн сүмийн хонхны дуу сонсоод баярладаг шиг их л баярлан, морь тэргийг маань буулгаж, өөрөө тогоо тавьж «Вавила ламбугай одоохон эргээд ирнэ» гэж хүн худал гэсэн юм шиг байн байн хэлж байлаа. Ингэж хэлэхэд нь Холог бид хоёр үнэмшиж байшингийн хаяаны манаас шороон дээр нуурын зүг дув дуугай харан суулаа. Хэн маань ч юм ярих хүсэлгүй байв.

	Нар, сүмийн нуурыг тойрон ургасан өтгөн модны цаагуур нэгэнт шингэхэд нуурын толигор ус хав хар юм шиг харагдана. Агаарт чив чимээгүй боловч бүгчим амуй.

	Прохор ламбугай миний хурдан тэрэгний жинтүүг үүрсээр саравчинд оруулах зуур,

	— Өнөө шөнө дуутай бороо орно гэхэд нь би,

	— Та юуг нь их зовоо вэ, орохгүй ч байж мэднэ шүү дээ? гэв.

	Прохор ламбугай ичингүйрсэн янзтай инээмсэглэснээ:

	— Зүгээр зүгээр! Нэг их зовсон ч юмгүй шүү! гээд дахин гадаа гарахдаа, — Морио ч бас оруулчихъя гэв.

	— Яах нь вэ. Прохор ламбугай?

	— Дуутай бороо их орно, үргээд уяагаа тастчих байх. Саравчинд оруулчихсан нь дээр байх, тэгвэл давгүй.

	Прохор ламбугай гүүг хашаа руу хөтлөн явахдаа чимээ нь: «Яваарай, гүү минь! Яваарай, тэнэг минь! Юунаас нь айгаа вэ?» гэснээ саравчны буланд аваачин хуучин элхэгт10 овьёос хийж өгөөд,

	— Уухай, ингээд байж бай. Вавил ламбугай яагаад алга байна даа! гэж байшингийнхаа буланг тойруут хэлснээ, өнгөт үүлийг зааж туналж эхэлж байна гэв.

	Гадаа хав харанхуй боллоо.

	Холог, туг үсээ имхэртсэнээ ойн зүг алхахдаа,

	— Би яваад Вавила ламбугайг хараад ирье гэлээ.

	— Яваад хэрэггүй, та хоёр зөрчихнө дөө.

	— Дүүрсэн хэрэг! гээд явчихлаа.

	Прохор ламбугай тэвэр түлээ аваад байшин руугаа явав. Төдхөн цонхоор дөлийн гэрэл тусахыг ажвал ламбугай зуухандаа гал өрдөж тогоондоо ус буцалгаж эхэлсэн хэрэг биз. Вавила ламбугай, Холог хоёр ирээгүй л байв. Энэ үед нуурын ус хар тугалга шиг гөлийсөн, хөдөлгөөнгүй харагдавч модны оройны навч мөчир ганхан эхэлж байлаа. Хааяа хөөлөнтий тонгочин үсчихэд усан цацраг цайран үзэгдэх ба мэлхийнүүд зэрэг зэрэг нэг янзаар залхуу хүрэм вааглана. Би харлан харагдах нуурыг ширтсэн хэвээр аль хэдийн өнгөрсөн он жилүүдийн явдлыг санагалзан манаасны шороон дээр суусаар байлаа. Тэр үед, намайг хүчирхэг Невструев аваачиж байсан эдгээр болхи завь энд бас л байсан юм; энд банди нартай хамт хоноглож байхад юм бүхэн нэг их сайхан, зугаатай, юм юм буй мэт санагдаж байсан бол одоо тэр байдал мөн хэвээр мэт боловч, бас цаанаа л нэг биш ээ. Хүүхэд ахуйн санаа амарлингуй байдал ч алга олон юманд үнэн голоосоо бишрэн итгэж байсан амьдралыг тэтгэх чадалтай халуун сайхан итгэл ч алга болжээ.

	— Орос орны шинж нэгмөсөн ханхалж байх чинь! Эрхэм гийчид хаанаас явна? гэсээр Вавила ламбугай хашхиран байшингийн булангаас гэнэт гарч ирэв. Би ирэхийг нь ажигласангүй. Харин хармагцаа танилаа. Үс нь бүр цайсан мөртөө нөгөө л хүүхэд маягийн харц, цовоо сэргэлэн царай нь хэвээр байна.

	— Холоос ирэв үү?

	Дөчөөд мод газрын тэртээ байдаг нэг тосгоноос ирснээ хэлэв.

	— Чи чинь Афанасий Павловичийн хүү биш биз?

	— Биш ээ.

	— За, биш ч бай ямар хамаатай. Жовгонд минь орооч, бороонд норно. 

	Нээрэн, бороо дуслан эхлэв. Энэ хотгорт салхи бараг хөдөлдөггүй хэр нь нуурын ус ирилжилж байв. Энд салхи хөдлөвч хоргодохоос цаашгүй байдаг юм. Тэгэхээр ихээхэн шиг нам гүм газар байхгүй юу.

	Байшинд орсон хойно Вавила ламбугай,

	— Таны алдар хэн сэн бил ээ? гэв.

	Би нэрээ хэллээ. Вавила ламбугай над руу харж сэтгэл сайхантай зальжин уруулаараа жуумалзав. Би ч тэссэнгүй инээмсэглэчхээд нохойтох гэснээ чадсангүй, мань хүн намайг таньчихлаа. Тэгээд хоёул тэврэлдэн баахан үнсэлдээд яагаад ч юм уйлах нь тэр.

	Вавила ламбугай намайг галынхаа дэргэд ойртуулж:

	— Алив би чамайг ойроос сайн харъя, үгүй мөн том болжээ! гэнэ.

	— Харин та их өтөлжээ, Вавила ламбугай.

	Прохор ламбугай инээд алдаж:

	— Гэтэл манай эднүүс чинь залуумсана, ямар сүйдтэй их залуумсдаг гээч гэв.

	— Та л тэгж боддог байх! гэж Вавила дажгүй хэлээд исаарь дээр суумагцаа; — Тийм биш ээ, найз минь! Санаа сэтгэлээр цовоо байвч, бие биш болдог юм байна шүү. Сергий ламбугайн мөрөөр орох цаг болжээ. Одоо зоо нуруугаар өвдөөд бүр больж явна гэв.

	— Сергий ламбугай талийгаад удаж байна уу?

	— Спиридонаас11 хойш гурав дахь жил болж байна. 

	Талийгаач савх, жижигхэн хутгатай байсныг нь санаад  би

	— Сайн өвгөн байсан юм сан гэлээ.

	— Хар даа! Тэр булан руу хар! Дархных нь хамаг юм одоо хүртэл тэр чигээрээ байгаа. Чи лаа бариадах, Прохор ламбугай.

	— Мартсан, ахмад амьд уу?

	— Аа, чи муурыг... манай мий Ахмадыг мартаагүй юу?

	— Яалаа гэж?

	— Бүтэж үхсэн. Биднийг эзгүй хойгуур гурил исгэдэг саванд яагаад ч юм ороод таг нь хавхийгээд хаагдчихаж. Ирээд, муур маань хаачив гээд эрээд олоогүй юм. Хоёр өдрийн хойно гурил исгэдэг саваа автал дотор нь бүтээд үхчихсэн байхгүй юу. Одоо өөр нэг муур бий... хөөрхөн муур: Васька! Васька! гээд муураа дуудахад пийшин дороос том гэгчийн бор муур гарч ирээд Вавила ламбугайн хөлийг толгойгоороо нудчиж эхлэв.

	— Ай чи, зовлонтой чөтгөр шүү!

	Вавила ламбугай муураа өргөж өвөр дээрээ дээш нь харуулж тавиад хоолойг нь гижигдэв. Яг л Теньерын зураг: Цал буурал өвгөн өвөр дээрээ том гэгчийн бор муур хэвтүүлчихсэн байхад бас нэг өвгөн гэмээр хүн буланд үглэж, гэрийн янз бүрийн эд хогшил зуухны галын улаавтар зөөлөн өнгөнд тодхон харагдана.

	— Лаа бариач дээ, Прохор! гэж Вавила ламбугай дахин хэлэв.

	— Одоохон. Нэг л болж өгөхгүй байна шүү дээ.

	Тэр хооронд нь Вавила ламбугай Прохорыг за яах вэ гээд надад:

	— Бид хоёр чинь лаа барьдаггүй, эртхэн хэвтээд өгдөг улс байгаа юм гэв.

	Лаа асаахад байшингийн доторх юм арван хоёр жилийн өмнө байсантай яг адил харагдлаа. Гагцхүү зуухны өмнө Сергий ламбугайн оронд Прохор ламбугай зогсож байна, хар хүрэн зүстэй Ахмад гэдэг муурны оронд Васька гэдэг бор муур Вавила ламбугайд эрхэлж байна. Тэр ч бүү хэл Сергий ламбугайн ямар нэг зүйлд хэрэглэх гэж зорж бэлдээд өлгөж орхисон бүдүүн иштэй багц савхан мод, өнөөх хутга нь ч хэвээр байна.

	— За, өндөг ч боллоо, загас ч бэлэн боллоо, Василий Петрович л алга гэж Прохор ламбугай хэлэв.

	— Ямар Василий Петрович?

	— Гажиг гэж Прохор ламбугай хариулав.

	— Чи хамт ир ээ биз дээ?

	Хологийн маань хоч байж гэж би тааварлан,

	— Хамт ирсээн гэв.

	— Хэн чамайг түүнтэй нааш нь явуулаа вэ?

	— Бид хоёр хуучны танил улс. Харин та Гажиг гэж хоч өгсөн учраа надад хэлэхгүй юу?

	— Цаадах чинь овилгогүй хүн. Пөөх ямар их овилгогүй гэж санана!

	— Санаа сайнтай л хүн дээ.

	— Муу хүн гэж байгаа юм биш, дэндүү овилгогүй зантай хүн; сэтгэлд нь таарах ёс журам гэж ер үгүй, одоо бүр ч дэндээд байгаа юм.

	Арван цаг аль хэдийн болчихжээ.

	— За, ямар ч гэсэн хоол ундаа идэж ууя. Таарахыг яаж мэдэх вэ, за, за, ямар ч гэсэн юмаа идэж уугаад дараа нь... маань... Тэгэх үү? Сергий ламбугайнхаа хойноос маань мэгзэм унших уу? гэж Вавила ламбугай гараа угаангаа хэлэв.

	Хоол унд идэж ууж дууссаны дараа Сергий ламбугайн хойноос «бурхдын хамт нойрс» гэж мэгзэмдэж байхад Василий Петрович ирээгүй л байлаа.

	Прохор ламбугай ширээн дээрээс илүү сав суулгыг хурааж, загастай хайруул тогоо, таваг, давс, талх, таван ширхэг өндөг үлдээж гадагш гарснаа буцаж орж ирэв:

	— Үгүй, алга байна.

	— Хэн алга гэж? гэж Вавила ламбугай асуув.

	— Василий Петрович.

	— Энд ирсэн бол үүдэн дээр зогсоод байхгүй байлгүй. Бодвол гадуур жаал зугаалъя гэж бодсон байж таарна.

	Прохор, Вавила хоёр ламбугай намайг өөрсдийнхөө орны нэг дээр унтуулах гээд байлаа. Би бүр үгүй гэж зүтгэсээр талийгаач Сергий ламбугайн зөөлөн өвслөг чийрсэн дэвсгэрийн нэгийг авч цонхны доорх бандан дээр дэвсээд хэвтэв. Прохор ламбугай надад дэр өгч, лаа унтраагаад гадаа гарч их л удав. «Гажигийн» ирэхийг хүлээгээ биз, гэтэл цаадах нь ирсэнгүй тул буцаж орж ирээд:

	— Дуутай бороо гарцаагүй орох гэж байдаг хэмээн амандаа аяархан хэлэхэд нь би алга болсон Хологийн тухайд сэтгэлээ тайвшруулах гэж:

	— Орохгүй байж ч магадгүй дээ гэв.

	— Үгүй, орно: их бүгчим байна.

	— Бүгчим ч аль хэдийн бүгчим байгаа л даа.

	— Зоо нуруугаар шархираад байх чинь гэж Вавила ламбугай хэлэхэд Прохор ламбугай нүсэр орон дотроо бүхэл нэг эргэж,

	— Аль өглөөнөөс ялаа нүүрэн дээр галзуу юм шиг ирж суугаад болохгүй байсан гэж Прохор ламбугай нэмж хэллээ. Бид ч тэр дорхноо дугжирсан бололтой. Гадаа аймаар харанхуй, харин бороо ороогүй л байлаа.

	 

	ЗУРГААДУГААР БҮЛЭГ

	Вавила ламбугай миний дэвсгэрийг нударч:

	— Бос! Бос! Ийм цагт унтаж байх ямар олиг байх вэ. Тэнгэрийн оёг, юмыг яаж мэдэх вэ гэнэ.

	Би чухам юу болоод тэгж байгаа учрыг нь ололгүй, бушуухан босож, бандан дээр суулаа. Гүнгэрваагийн өмнө нарийхан балуус12 лаа асаастай байх ба Прохор ламбугай дан дотуур хувцастайгаа сөхрөн суугаад залбирч байв. Тэнгэр аймаар чанга дуугарч нуурын дээгүүр дамжин ой модонд паржигнан хүнгэнэхэд тийнхүү айж түгшсэн байв. Ингэхлээр Прохор ламбугайн нүүрэн дээр ялаа ирж суугаад байсан нь дэмий биш байж.

	— Василий Петрович хаана байгаа вэ? гэж бид хоёр өвгөнөөс асуулаа.

	Прохор ламбугай амныхаа уншлагыг зогсолтгүй унших зуур над руу эргэн харж Хологийг буцаж ирээгүй л байна гэж дохив. Цагаа харвал шөнийн нэг цаг яг болсон байлаа. Вавила ламбугай ч мөн л дотуур дан хувцастайгаа, хөвөнтэй гөлөнгөр элгэвчтэйгээ цонх руу харж байв; би ч очиж харлаа. Цонхоор үзэгдэх бүх орчныг гялс гялсхийн гэрэлтүүлэх цахилгааны тасралтгүй гялбаанд газар их л хуурай харагдана. Биднийг дугхийх хооронд бороо нэг их ороогүй юм байж. Харин тэнгэрийн дуу цахилгаан аймаар байв. Дараа дараагаар, улам улам чангаар, улам аймшигтайгаар пажигнан нижигнэж, гялбаа нь ганц ч хормын төдий үл тасалдана. Тэнгэр бүхэлдээ хага цуураад газар дээр улаан гал болон юу юугүй унах гэж буй мэт байв.

	Надад Холог өөрийн эрхгүй бодогдож,

	— Хаана байгаа бол? гэж асуухад Вавила ламбугай цонхны дэргэд зогссон хэвээр:

	— Яриагүй нь дээр гэв.

	— Нэг жиг ургасан юм бол уу?

	— Ямар жиг ургах вэ! Энд том араатан үгүй. Муу хүн гэвэл тийм юм дуулдаагүй их л удсан юм сан. Зүгээр л тэнэж байгаа байлгүй. Ер нь дэмий хачин юмны донтой хүн шүү дээ гэлээ.

	Өвгөн, гялбаанд цаад эрэг нь гялсхийн харагдах нуурыг ажиглангаа,

	— Мөн ч сайхан харагдаж байна гэв.

	Яг энэ үеэр аянга бууж байшин бүхэлдээ доргив. Прохор ламбугай унаж, Вавила ламбугай бид хоёр нөгөө хана руу шидэгдэв. Үүдний пинд нэг юм түр-пар гээд байшингийн хаалга руу уналаа.

	Вавила ламбугай хамгийн түрүү ухаан орж,

	— Шатлаа! гээд үүд рүү ухасхийв.

	Үүд онгойлгож болохгүй байна. Би шатаж үхэх нь гэж хатуу итгээд,

	— Гаргаач! хэмээн үүдийг мөрлөн чанга гэгч нь түлхлээ.

	Гэтэл үүд маань энэ удаад гайхмаар амархан онгойж би хүчиндээ босгон дээгүүр давлаа. Пинд хав харанхуй. Буцаж ороод гүнгэрваа дотроос нэг лаа авч дахин пинд орлоо. Морь минь бөөн дуу чимээ гаргаж байна. Тэнгэр хамгийн сүүлд аймаар сүртэй чанга дуугарахад цочиж үргээд баганаас уясан жолоогоо угз татаад байцайны хоосон торхыг унагах нь тэр. Дээр нь овьёостой торон сав байсан юм. Морь хажуу тийш бултан зайлахдаа үүдийг биеэрээ дайрсан байж. Хөөрхий тэр адгуус чихээ хулмалзуулан нүдээ тал тал тийш эргэлдүүлэн хамаг бие мөч нь чичирч байв. Бид гурвуул юм хумаа бүгдийг нь засаж янзлан шинэ торон саванд овьёос дүүргээд буцаж оров. Прохор ламбугайг лаа авч орохоос өмнө Вавила ламбугай бид хоёр жижигхэн байшингийн хананы цонхоор бүдэг гэрэл харагдахыг ажлаа. Нуурын цаад эрэг дээрх нүцгэн элсэн ухаа дээр аль дивангарын торойж үзэгддэг өнчин өвгөн нарс асар том лаа мэтээр шатаж буй харагдав.

	— А—а гэж Вавила ламбугай сунжруулан дуу алдахад Прохор ламбугай,

	— Аянгад шатжээ гэж нэмж хэлэв.

	— Маягтай сайхан ноцож байх чинь! гэж урлагийн дүйтэй Вавила ламбугай бас хэлэв.

	Тэнгэрийн таалал ийм байж дээ гэж бурхан тэнгэрээс их эмээдэг Прохор ламбугай хэллээ.

	— Тэнгэрийн дуу намдлаа. Ламбугай нар минь, одоо хэвтэцгээе.

	Үнэхээр, дуу цахилгаан намдаж, гагцхүү алс хол гялбаа гялбаж, шатаж буй нарснаас болж бүр ч илүү  пад харласан мэт хязгааргүй өтгөн хар үүл тэнгэрт нүүгэлтэнэ.

	— Хараач! Хараач! Манай гажиг л байна шүү дээ! гэж цонхоор ширтсээр агсан Вавила ламбугай гэнэт дуу алдан хашхирахад Прохор ламбугай бид хоёр,

	— Хаана? гэж зэрэг асуугаад цонхоор харлаа.

	— Тэр, тэр нарсны дэргэд.

	Үнэхээр, шатаж буй нарснаас арваад алхмын зайд нэг хүн сүүдийн харагдах нь Холог дүрээрээ мөн. Мань эр, нуруугаа үүрч, шатсан мөчрийг өлийн хараад зогсоно.

	— Дуудах уу? гэж Прохор ламбугай асуув.

	— Дуулахгүй байх. Ийм их чимээнд яаж дуулдах вэ гэж Вавила ламбугай хариулав.

	Би, найзынхаа занг сайн мэддэг болохоор,

	— Уурлах байх шүү гэв.

	Бид, цонхныхоо дэргэд хэсэг зогслоо. Холог хөдөлсөнгүй. Тэгэхээр нь бид хоорондоо түүнийг «гажиг» гэж хэд хэлээд хэвтэртээ орцгоолоо. Василий Петровичийн адайр хачин занг би гайхахаа болиод удсан хүн л дээ. Харин энэ удаад би тарчилж буй нөхрөө хараад тэсгэлгүй их өрөвдсөн юм... Шатаж буй нарсны дэргэд Кихот ноён мэт зогсох нь алиа салбадайрхуу харагдаж билээ.

	 

	ДОЛООДУГААР БҮЛЭГ

	Намайг сэрэхэд нэгэнт их орой болсон байлаа. «Номын бус» ламбугай нар байшиндаа алга. Ширээний хажууд Василий Петрович сууж байв. Гартаа том гэгчийн хэсэг хар талх барьчхаад өмнөх домботой сүүнээсээ шууд даруулан үмхэлж байв. Миний сэрэхийг ажаад над руу харснаа өглөөнийхөө хоол, ундыг идэж уухаа дуугай үргэлжлүүлэв. Би түүнтэй яриа эхэлж өдсөнгүй. Чингээд хориод минут өнгөрлөө.

	Тийнхүү баахан дуугай байснаа Василий Петрович сүүгээ ууж дуусган домбыг нь доош тавимагцаа,

	— Хэвтээд байхын хэрэг юу байна? гэв.

	— Юу хийх болж байна?

	— Баахан тэнэе л дээ.

	Василий Петрович туйлын сайхан зантай байлаа. Тийм зантай байхад нь би маш дуртай байдаг болохоор шөнө хаагуур юу хийж явсныг нь ч асуусангүй. Гэтэл гадагш гармагцаа өөрөө ярьж эхлэв.

	— Ямаршуу сүртэй шөнө байсан гээч! Тийм шөнө тааралдаж байсныг санахгүй юм гэж Василий Петрович ам нээв.

	— Бороо ороогүй шүү дээ.

	— Дөрөв тав зургаа дахин дусалж эхэлснээ ороогүй. Тийм шөнө даанч сайхан санагддаг юм.

	— Надад бол сайхан санагддаггүй.

	— Яагаад?

	— Сайн нь юу байгаа юм? Юм бүхнийг эргүүлж хургаагаад эвдэж хэмхлээд ямар олиг байх вэ.

	— Хм! Юм бүхнийг эвдэж хэмхэлдэгтээ л сайн байхгүй юу.

	— Бас байтлаа няц дарчих гээд байх.

	— Ээ, бүү үзэгд!

	— Тэр нэг нарсыг бут ниргэсэн шүү дээ.

	— Сайхан шатсан.

	— Бид харсан.

	— Би ч үзсэн. Ойд суух сайхан юм даа.

	— Даанч шумуул ихтэй.

	— Ээ, харла аа, шувууны тэжээл шиг! Шумуулд бариулчихна даа.

	— Тэр бүү хэл, баавгайн ч үйлийг бардаг амьтан, Василий Петрович минь.

	— Тэглээ ч гэсэн баавгай ойгоо орхидоггүй. Би энэ амьдралд дуртай болсон хүн дээ гэж Василий Петрович бас хэллээ.

	— Ойн уу?

	— Тийм ээ. Умрын ойд ямар сайхан гэж санана! Шигүү, чимээгүй. Хөв хөх навчтай, гайхмаар!

	— Түр байхад тийм байх л даа.

	— Өвөл ч өөрцгүй сайхан.

	— Ай, бүү мэд.

	— Үгүй ээ, сайхан шүү.

	— Юу нь танд тийм сайхан санагдаа вэ?

	— Чимээ аниргүй. Хүч нь чимээ аниргүйдээ л байдаг юм.

	— Хүмүүс нь ямар вэ?

	— Хүмүүс нь ямар вэ гэдэг чинь юу гэсэн үг вэ?

	— Ямаршуу аж төрж, юу хүлээдэг улс вэ? Василий Петрович бодолхийлэв.

	— Та тэдэнтэй хамт хоёр жил болсон гээ биз дээ?

	— Тийм, хоёр жил бас гаруйхантай шүү.

	— Тэднийгээ мэдэж авсан уу?

	— Юуг нь мэдэж цөхөх билээ дээ?

	— Тэндхийн хүмүүст юу нь нууц байх юм?

	— Тэнэг нь нууц байх юм.

	— Та урьд нь тийм гэж бодоогүй биз дээ?

	— Бодоогүй. Бидний бодол юу базаах вэ? Бодол гэдэг чинь үгээс бүтдэг. «Хагарал», «хагарал», хүч, эсэргүүцэл гэсэн үг сонсоод тэдгээрээс тун чухал юм болж мэдэхийг үргэлж бодно. Тийм нэг үг байх нь байна гэж үргэлж бодно, гэтэл мэдэцгээх атлаа өөрт чинь итгэнэ гэж байхгүй, ингэхлээр хэлчих зүрхтэй амьтан таарах номгүй.

	— Тэгээд хэрэг дээрээ яах вэ?

	— Хэрэг дээрээ хоосон номчирхогчид байхгүй юу.

	— Тэгээд та тэдэнтэй ходий бол оо юу?

	— Юун ходий болохтой мантай! Би зугаа цэнгэл хийх гэж яваагүй.

	— Тэгвэл яаж ходий бол оо вэ? Сонин хэрэг байна, ярьж өгөөч.

	— Тун амархан; очоод хөлсний ажил хийсэн; бөхгүй тэмээ шиг зүтгэсэн... Тэгээд нуурын зах дээр хэвтэцгээж байлаа.

	Бид ч хэвтлээ, Василий Петрович ч сурсан зангаараа хоорондоо уялдаа муутай богино богино өгүүлбэрээр хүүрнэсээр байв.

	— Би ажил хийсээн. Өвөл нь ном хуулдаг байлаа. Дүрэмтэй дүрэмгүй хурдан бичих арга сурсан шүү. Эс бусын л ном өгдөг байлаа. Миний горьдсоноос тэс өөр. Тун уйтгартай байдаг байлаа. Ажиллаад, залбирлын дуу аялаад л байхаас өөр юу ч үгүй. Сүүлдээ намайг, «Бидэнтэй бүр нийлчих л дээ» гэцгээх боллоо. Би хариуд нь: «Ямар ялгаа байна, би чинь тэртэй тэргүй та нартай адил болоод байна шүү дээ» гэнэ. — «Нэг хүүхэнтэй сэтгэл таацаад хэн нэгнийд нь ороод суучих» гэнэ. Би дотроо хэчнээн дургүй байсан гээч! Гэсэн ч ийм юмнаас болж ажлаа хаях нь хааш юм гэж бодоод нэгнийд нь орсон шүү.

	— Та юу?

	— Өөр хэн байх вэ?

	— Та тэгээд гэрлээ юу?

	— Хүүхэн авсан, тэгэхээр, гэрлэсэн болж таараа шүү дээ.

	Би бүр мэл гайхаж өөрийн эрхгүй:

	— Тэгээд цааш нь юу болсон бэ? гэж асуув.

	— Цааш нь балай юм болохгүй юу гэж Холог хэлээд нүүрэнд нь хорсол, харамсал зэрэгцэн илрэв.

	— Олигтой эхнэр тааралдсангүй аз дутаа юу?

	— Миний аз жаргалтай байх эсэхийг эхнэр шийднэ гэж үү? Би өөрөө өөрийгөө молигодсон хүн. Хотод очлоо гэсэн чинь сагсанд орчихгүй юу.

	— Хагалан бутраагчид нууцаа танд хэлсэнгүй юу?

	— Юун хэлэх? гэж Холог эгдүүцэн хашхираад, — Хамаг учир нууцдаа л байгаа юм чинь. Үлгэрт гардаг «Онгойгоорой!» гэхтэй зэрэг эрдэнэсийн нууц илрэх тийм юм тэнд чухам байхгүй! Би тэдний бүх нууцыг мэдсэн, тэгээд тэднийг бодохоос л зэвүү хүрнэ. Ходий хэлбэл эрхэм бодол нэг тийш болж эхэлнэ гэж бодож байтал      элэнцэг нь байх вэ, — «ариун нэр, ариун итгэл» л      гэнэ. Тэд ариун итгэлтэйгээ үлдэж, харин нэр төртэй байгаа нь ариун нэртэйгээ үлдэх байлгүй. Худалч, хоосон цээжнээс цаашгүй амьтад, суран эрих, уртхан суран ташуур таарах улс. Тэдний загалмайд л багтаагүй бол хүнийг хүн гэж үзэхгүй. Багтлаа гэхэд настай буюу чадалгүй бол дэвжих боломж өгөхгүй, тэтгэмжийн газар ороод гал тогооноос юухан хээхнээр гол зогоо гэнэ. Нас залуу бол зарц бол гэнэ. Зүгээр суулгахгүй гэж эзэн нь хараа салгахгүй. Нарт ертөнцөд хэр нь шоронд суулаа гэсэн үг. Муусайн илжигнүүд тэгэх мөртөө бас хөөрхийлөхийг нь яана: «Айх юм шалихгүй. Айх юм алга болно» гэлцэнэ. Гэтэл бид тэдэнд найдах болж, хамаг нандин горьдолдоо хууртана!.. Тэнэг залхуунууд чинь нэг их нууцгай юмтай гэж бусдын толгойг эргүүлдэг юм гэв.

	Василий Петрович эгдүүцэн нулимав.

	— Тэгэхээр миний эндхийн эгэл тариачин эр дээр болж таарч байна уу?

	Василий Петрович бодлогоширсноо дахин нэг нулимаад айвуу тайвнаар:

	— Нэг их дээрсэх нь ч юу юм гэж хариулав.

	— Гойд нь юу юм дээ?

	— Юу хүсэж буйгаа мэддэггүй нь. Зарим нь нэг юм тийм гэж бодохчоо болсноо ондоогоор бодно, зарим нь ганцхан юм л бодоод байна. Бүгд тулга тойрсон юм бодно. Зүгээр ийм шороог, аль эсхүл хуучин даланг ухаад үз л дээ. Дотор нь юу байх вэ, гараар овоолсон шороо шүү дээ! Дотор нь цуцал бий, цуцал гарч ирнэ, харин цуцлыг нь авчихвал бас л шороо үлдэнэ, ялгаа нь заваарч новширсон байна. Тэгэхээр юу нь дээрсэх вэ, бодоод үзэхгүй юу?

	— Та яагаад яваад өгсөн юм?

	— Яах вэ, яваад л өгсөн юм. Хийгээд байх юмгүй болохоор нь яваад өгөхгүй юу.

	— Авгай чинь?

	— Та юуг нь сонирхоо вэ?

	— Та ганцаарыг нь тэндээ орхичихлоо гэж үү?

	— Хааш нь авч явах вэ?

	— Хамт авч яваад хамт амь зуухгүй юу.

	— Ямар албатай биш.

	— Василий Петрович минь, яасан хатуу сэтгэл вэ! Танд зүрхний хайртай байсан бол яана?

	— Дэмий юм бүү ярь! Юун элэнцгийн зүрхний хайр: одоо чинь ураг холбоод миний эхнэр боллоо гэсэн хүн маань маргааш нь «нэг залбираад л» өөр нэгтэй унтахаар пинд очдог болсон цаг. Ер нь тэгээд над шиг хүнд авгай, хайр сэтгэл гэхтэй манатай! Хорвоогийн авгайчуул надад ямар падтай юм!

	— Гэсэн ч цаадах чинь хүн шүү дээ, ямар ч болтугай өрөвдөх хэрэгтэй гэж би хэллээ.

	— Чухам ийм утгаар авгайг өрөвдөж болно! Хэнтэй пинд орох нь л авгай хүнд нэн чухал. Энэ тухайд нь халамжлах цаг болж л дээ! Сезам13, Сезам, гэнэ. Сезам нь юугаар онгойлгохыг хэн мэдэх вэ, — чухам тийм л хүн хэрэгтэй! Тачаалын боол болчихооргүй эр нөхрийг бидэнд заяагаач, тэрийгээ бид ганцаарыг нь ариухан зүрхнийхээ угт хадгална гэцгээдэг юм гэж Холог дүгнэж хэлээд хэнхдэгээ балбав.

	Василий Петрович бид хоёрын яриа цаашаа нийлж өгсөнгүй. Би, хоёр өвгөнийд өдрийн хоол идээд мань эрийг сүмд буулгаад жасын няравтай салах ёс гүйцэтгэн гэрийн зүг явав.

	 

	НАЙМДУГААР БҮЛЭГ

	Василий Петровичийг явснаас хойш арав хоног өнгөрч байхад би эх, охин дүү хоёртойгоо жижигхэн байшингийнхаа довжоон дээр сууж байлаа. Бүрий баруй болж байв. Зарц нар оройнхоо хоолонд ороод байсан болохоор тэр хавиар бид гурваас өөр хүн байгаагүй юм. Энд тэндгүй чимээ анир тасраад байтал бидний дэргэд хэвтэж байсан хоёр асар басар нохой гэнэт нэгэн зэрэг босон харайж хашааны хаалга өөд давхин очиж хэн нэгнийг хүү татахаар дайрав. Би босож очоод нохой юуг тэгтлээ улангасан дайрав гэж харвал Холог шивээ хашаанд нуруугаа наачихсан зогсоод дайран буй хоёр нохойг барьж явсан модоороо эр хүний чадлаар хүчлэн ширвэж байснаа,

	— Бариад идчих дөхлөө шүү, мондиуд чинь, гэж намайг нохой хорьж өгөхөд хэлэв.

	— Явган яваа юм уу, та чинь?

	— Хоёр зээрдээрээ явж байгааг минь харж байгаа биз дээ?

	Василий Петрович тэнэхдээ авч явдаг уут нь бас л үүрээстэй.

	— За явъя,

	— Хаашаа?

	— Яагаа вэ, манайд орохгүй юу.

	— Үгүй ээ, тийшээ орохгүй.

	— Яагаад орохгүй гэж?

	— Авгайчуул байна.

	— Юу авгайчуул! Миний ээж, дүү хоёр л байгаа.

	— Тэглээ ч гэсэн, үгүй.

	— Битгий маягла даа! Эгэл хоёр шүү дээ.

	— Үгүй! гэж Холог шийдэмгий хэлэв.

	— Тэгвэл би таныг хааш аваачих вэ?

	— Нэг тийш аваачих л хэрэгтэй. Надад бол очих газар алга.

	Зуны цагт эзгүй байдаг явуулын хүн бишгүй толгой хоргодож өнгөрөөдөг халуун усны газар байдгийг би саналаа. Манай байшинг «ноёных» гэхээргүй «хохь тайжийн» гэмээр жижигхэн байшин.

	Василий Петрович хашаагаар орж, довжоогоор дамжихыг мөн л хүссэнгүй. Цэцэрлэгээр гарч болох байсан боловч халуун усны газар цоожтой, түлхүүр нь гал тогоонд оройнхоо хоолыг идэж буй настай асрагч авгайд байгааг би мэднэ. Василий Петровичийг орхиод явж хэрхэвч болохгүй байлаа, яагаад гэвэл хэдхэн алхам төдий зайлаад жигтэйхэн архирч байсан нөгөө хоёр нохой түүнийг дайрна. Тэгээд шивээ хашаан дээгүүр өнгийж дүүгээ хашхиран дуудав. Охин гүйж ирснээ тариачны урт дээлтэй, лам малгай өмссөн Хологийг хараад гайхан зогтусав. Асрагч авгайгаас түлхүүр аваад ир гэж хүсэл болсон түлхүүрээ дүүгээрээ авчруулаад гэнэт уур хүрч ирсэн зочноо дагуулан цэцэрлэг дундуур халуун ус руу явлаа.

	Василий Петрович бид хоёр шөнөжин хуучлав. Мөргөлчидтэй ярьсан ярианаас нь болоод нөгөө сүмийн газраас хөөгдөж буцаж очих боломжгүй болсон юм байж. Өөр газар очъё гэх нь ээ урьдаас төлөвлөсөн газар байдаггүй. Тийм бүтэлгүй юм болсонд зориг мохоогүй боловч бодол нь түр самуурчээ. Банди нарын тухай, сүмийн тухай, зүг бүрээс ирдэг мөргөлчдийн тухай баахан ярихдаа их л дэс дараатай ярьж байлаа. Василий Петрович сүмд байхдаа тун ч гойд төлөвлөгөө биелүүлсэн байж. Шунал тачаалынхаа боол болчихмооргүй тийм эрчүүлийг сүмийнхээ дорд үзэгдэгсдийн дотроос хайж олоод тэдэнтэйгээ эвсэн байж, мөргөлд ирэгч олон ардад нөлөөлөн Сезамаа нээхийг хүссэн юм байж.

	— Энэ замыг олж үздэг хүн алга: эцээхэн анхаардаг хүн ч алга; үйлс үүсгэгчид нь түүнийг эрхэмлэхгүй; уг нь хамгаас илүү дээдэлбэл зохистой юм байхгүй юу гэж Холог бясалгана.

	Сүмийн амьдрал, тэндхийн доорд үзэгдэгсдийн зиндааны хүмүүсийг гайгүй сайн мэддэгээ би санаваас Василий Петровичийн бодлыг олон талаар ортой юм даа гэж бодлоо.

	Гэтэл суртал нэвтрүүлэгчийн маань үйлс нэгэнт бүтсэнгүй. Түүний бодохоор шунал тачаалаа дийлсэн анхны эр хүн миний хуучин танил лам байхдаа Лукийн тахилч болсон Невструёв банди, Богословскийн итгэмжлэгч болмогцоо өөрийнхөө дорд доромж үзэгдэх байдалд улам нэрмээс болохоос санаа шийдээд Хологийг «хэний сүнс» гэдгийг дээд хүмүүстээ нээж өгөхөд цаадуул нь Хологийг хөөн зайлуулжээ. Тэгээд одоо орох оронгүй болоод байгаа нь энэ ажээ. Би долоо хоноод Петербург явах хэрэгтэй байхад Василий Петрович толгой хавчуулах газаргүй байв. Эхтэйгээ хамт байлгая гэхээр мань эрд боломжгүй, бас тэгээд өөрөө ч дургүй байлаа.

	— Гэрийн багшийн ажил бас олж өгөөч, ном л заая гэнэ.

	Гэрийн багш авах айл сураглах хэрэг гарлаа. Сууц болгоно шүү гэж Хологтой жин тан тохироод би түүнд толгой хоргодох орны эрэлд гарсан юм.

	 

	ЕСДҮГЭЭР БҮЛЭГ

	Манай хошуунд бага нутагтай тосгон их олон байдаг. Ер нь манайд, Санкт-Петербургийн улс төрийн эдийн засгийн хорооныхны хэлээр өгүүлбэл гацааны аж ахуй нэлээд их дэлгэрсэн юм. Хамжлага хүмүүстэй байсан нэг хашаатнууд14 тариачдаа булаагдсанаас хойш гацааныхан болж, жижиг газрын эзэд жаал юмаа үрэн таран хийгээд тариачдаа алс мужийнханд худалдан харин газраа худалдаачдад буюу баяжсан ганц хашаатнуудад заржээ. Манай энэ хавьд тайж бус цусны хүмүүсийн мэдэлд орсон тийм гацаа тав зургаа байсан юм. Манай гацаанаас таван мод зайд Баркийн гацаа гэгч байлаа. Тэр бол хуучин эзнийхээ нэрээр үлдсэн нь энэ бөгөөд тэр хүн урьд Москвад

	 

	Тарган цатгалан, эрх дураараа дургиж, 

	Татвар олон эмсээсээ 

	Дөчин охинтой болсон,

	 

	харин нас өтөлсөн цагтаа авааль гэргийтэй болж эдлэн газраа нэг нэгээр нь цувруулан худалдсан гэж ярилцана. Урьд үрэлгэн таралган баяны их эзэмшлийн тусгай зуслан байсан Баркийн гацаа одоо Александр Иванович Свиридовынх болжээ. Александр Иванович хамжлага язгууртай төрж ном, хөгжим сурчээ. Залуугаасаа газрын эзний оркестрт хийл тоглож, арван естэйдөө таван зуун рублиэр хамжлагаас чөлөөлөгдөж архи нэрэгч болоод угаас ухаан саруул ажилсаг хүн болохоор  ажил нь их л өөдрөг явжээ. Эхлээд тэр хавьдаа хамгийн сайн архи нэрэгч гэж нэр гарч сүүлдээ архины үйлдвэр, усан тээрэм байгуулжээ; мянга орчим сул мөнгө олж аваад умард Германд очиж жилийн дараа буцаж ирэхдээ барилгын ажилд гарамгай болсон байсан тул алдар нэр нь алс хол нутаг газраар түргэн түгэв. Хаяа хатгасан гурван мужийнхан Александр Ивановичийг мэдэх болж барилга байгууламжийн ажлыг бие биеэсээ өрсөн түүнд даатгах болов. Ажил хэргээ ер бус нямбай явуулж, захиалга өгөгч тайж язгууртны сониуч дур шуналыг хүлцэнгүй өнгөрөөнө. Ерөөс хүнийг андахгүй мэдэх тул инээд хүрмээр хүн олон тааралдавч голцуу дотроо бодоод өнгөрөх бөгөөд ер нь муу хүн биш харин ч сэтгэл сайхантай хүн байсан гэлтэй. Хагас зэрлэг хүмүүсийн дотор соёлч дэг журам тогтооно гэж нутгийн германчуудыг дөвчигнөхөд мань эр элэг доог хийдэг байсан болохоор тэд л өөрт нь дургүй байсан уу гэхээс биш бусад нь их сайн байлаа «Одоо хөгийн юм болно доо», та нар харж л байгаарай» гэхэд нь герман хүн нээрэн тэгэхээс тэгье гэсэн шиг тооцоондоо будилаад хөгийн юм болгочихдог байжээ. Александр Иванович, Мекленбург—Шверинаас буцаж ирснээс хойш таван жил болоод өөрийн хуучин газрын эзнээс Барков гацааг худалдан авч манай хошууны хотын наймаачдын эгнээнд орж хоёр охин дүүгээ хүнд өгч, дүүгээ гэрлүүлжээ. Гадаадад явахаасаа бүр өмнө гэр бүлээ хамжлагаас золиос төлж гаргаад хамаг юмыг нь дааж байлаа. Дүү, хүргэдээрээ өөртөө цалин хөлсний ажил алба хийлгэж, хатуухан ч гараар барьдаг байж. Доромжилж дээрэлхэхгүй мөртөө айлгаж чадна. Даамал, ажилчдаа ч өөрцгүй. Нэр төрд дуртайдаа биш, гэхдээ л... «Хүмүүсийг дураар нь тавьж болохгүй» гэж боддог байж. Александр Иванович нөгөө гацааг худалдаж авмагц тэр газрын эзнээс шивэгчин хүүхэн Настасья Петровнаг золиос төлж аваад түүнтэйгээ хууль дүрмийн дагуу гэрлэжээ. Тэр хоёр ямагт эв түнжинтэй найрсаг суух тул хүмүүс «зөвлөж хэлэлцдэг, хайрлаж янагладаг» хоёр гэлцэнэ. Настасья Петровна, Александр Ивановичтай суугаад «сайхан зантай» болсон гэлцэх бөгөөд угаас зураг шиг үзэсгэлэнт хүүхэн байсан нь хүнтэй суугаад дэлбээгээ дэлгэсэн сарнай мэт болжээ. Нуруу өндөр, нүүр цав цагаан, бие ялимгүй мах сууж байргашивч гуалиг, хацар ув улаан, нүд усгал зөөлөн дүрлэгэр цэнхэр Настасья Петровна гэрийн эзэн авгайн хувьд ч тун сайн ажээ. Нөхөр нь ажил төрөл хөөцөлдөн гэрийн бараа харахгүй шахам дандаа ийш тийш явчихдаг боловч авгай гацааныхаа ажлыг тов хийлгэж, даамал нартайгаа тухай бүр тооцоо хийж, үйлдвэртээ хэрэглэх түлээ мод, гурил будааг худалдаж авна, ер нь юм бүхэнд Александр Ивановичийн баруун гар болох боловч бусад нь авгайн үгийг маш дуулгавартай сонсож, ихэд хүндэтгэх учраас нөхөр нь эхнэртээ хязгааргүй итгэж бусадтай адилхан хатуурхахгүй, эхнэр нь юу ч шаардахгүй болохоос биш уг нь юугаа ч харамлахгүй. Авгай өөрөө ном уншиж сураад нэрээ бичиж чаддаг болжээ. Хүүхэд гэвэл тэднийх хоёрхон охинтой: эгчмэд нь естэй, бага нь долоотой. Тэр хоёртоо нэг орос авгайг гэрийн багш болгожээ. Настасья Петровна өөрийгөө «бичиг үл мэдэгч тэнэг» гэж наргиан болгоно. Үнэндээ бол хүмүүжиж боловсорсон хэмээгдэх олон авхай нараас дутахгүй юм мэднэ. Франц хэлээр ойлгохгүй боловч орос номыг бол ихэд амтархан уншина. Аймаар сүрхий ойтой. Карамзины түүхээс зарим юмыг нь бараг үг үсгээр нь цээжээр ярина. Цээжилсэн шүлэг нь тоолоод барамгүй. Ялангуяа Пушкин, Некрасов хоёрын шүлэгт их дуртай. Урьд хамжлагад байж түмэн зовлон амссан сэтгэл зүрхэнд нь Некрасовын шүлэг гойд ойлгомжтой таатай санагдана. Яриандаа нэн ялангуяа сэтгэлээ ихэд хөдөлсөн үед тариачны үг бас л цөөнгүй хэлэх боловч ардын тийм үг ярианд нь чимэг болох мэт ер бус зохимжтой санагдана. Уншсан зүйлээсээ тийм үгээ оролцуулан яривал тун амттай болох тул тэр зүйлийг нь олж унших гэсний хэрэггүй санагдана. Тун ч авьяастай эмэгтэй байлаа. Манайхны тайж нар Барков гацаанд зөндөө ирэхдээ зарим үед бусдын хоол амталж үзэхээсээ ажил төрөл хөөцөлдөж ирэх нь илүү байлаа. Александр Ивановичийг зээл авъя гэхэд хэн ч өгнө, харин газрын эздийг өрөнд орсныг нь мэдээд тэдэнд нэг их итгэхгүй. «Тайж хойно өгөлгүй яах вэ, даанч зуу дахин нэхүүлнэ» гэлцэх болсон юм. Тэд нэр нүүрээ ийм л болгосон улс. Тариа талх хэрэгтэй болно — архи юугаараа нэрэх вэ юу ч байдаггүй, эсхүл урьдчилгаагаа үрчихсэн, эсхүл хуучин өрөө таглах гээд өгчихсөн байна, тэгээд Александр Ивановичийг царайчлан: «Хайрт минь, аминд ороорой! Ийм тийм боллоо, авраарай» гэлцэнэ. Настасья Петровна дээр ирж гэмгүй царайлан аргадаж гарыг нь үнсэцгээхэд хөх инээд нь хүрч: «Жиристуудыг15 харав уу!» гэнэ. Москвагийн нэг баян авгай үгүйрсэн эдлэндээ буцаж ирээд «зэрлэг авьяастныг хүн болгохыг» хүсэхдээ: «Ma belle Anastasie16» минь, хаана ч гэсэн жирондистүүд байдаг юм байна, та яагаад ойлгохгүй байх билээ!» гэж хэлснээс хойш Настасья Петровна тайж нарыг «жиристууд» гэж нэрлэх болжээ. Хүрч ирмэгцээ Настасья Петровнагийн гарыг үнсэцгээдэг болохоор энэнд нь Настасья Петровна бүр дасчихаад өөр төөр юм бодоогүй байхад шалиг нэг нь хайр сэтгэлтэй болчихлоо гээд «хуялын ертөнцөд» урьдаг байжээ. Торгон цэргийн нэг эр Александр Ивановичийнхаа булигаар цүнхийг биедээ авч явбал тийшээ очиход ямар ч аюулгүй гэж хүртэл ятгаж байжээ. Гэвч

	Тэд дэмий зовдог байв. 

	Настасья Петровна үзэсгэлэн гоод бишрэгчдийг аятайхан аргалж чадна. 

	Болхи найзынхаа төлөө гуйлга хийх гэж би тэднийд — Свиридова, түүний нөхөр хоёр дээр очихоор шийдсэн юм. Намайг очиход Александр Иванович гэртээ бас л ёс шиг байсангүй, тэгээд Настасья Петровнад ямар үйлээрээ би хүүхэд шиг нэг найзтай болсноо ярилаа. Хоёр өдрийн дараа ба Хологоо Свиридовынд аваачиж, бас нэг долоо хоног өнгөрөөгөөд тэдэнтэй салах ёс дахин гүйцэтгэх болов.

	— Өвгөн минь, эзгүй хойгуур авгайн толгой яах гэж эргүүлээ вэ? гэж Александр Иванович намайг довжоон дээр угтаж уулзахдаа асуув.

	Би асуултыг нь ойлголгүй хариуд нь:

	 — Настасья Петровнагийн толгойг би яаж эргүүлээ вэ? гэхэд

	— Яаж юу байх вэ, өршөөгөөрэй, хүнийг хайрлах үзэлд автуулах гэсний хэрэг юу байна? Ямар гэгчийн алиа салбадай авчирч өгөв дөө? гэнэ.

	— Хүүе! Таны Холог их сайн хүн юм, танд их баярлалаа гэж цонхоор эмэгтэй хүний танил жингэнэсэн дуу сонстов.

	— Нээрэн чи манайд ямар гэгч адгуус авчирсан гэлээ? гэж Александр Иванович шугам зургийн өрөөндөө орохдоо асуухад нь би,

	— Холог, гээд инээмсэглэв.

	— Өвгөн минь, ойлгоход амаргүй хүн шиг байх чинь юу вэ!

	— Юугаараа?

	— Бүр солиотой юм шиг нэг л биш ээ

	— Эхлээд тэгж санагддаг юм.

	— Сүүлдээ бүр дордох юм биш биз?

	Би инээдээ барьж чадсангүй, Александр Иванович ч инээд алдлаа.

	— Инээх ч яах вэ, нөхөр минь, наадахыг чинь хаашаа хийх вэ? Би үнэндээ тийм амьтныг хаана шингээхээ мэдэхгүй байна.

	— Хэдэн юм олох нэг ажил өгч үзээрэй.

	— Тэр ч болно л доо! Надад дургүйцэх юм алга харин ямар ажил өгөх вэ? Ийм л хүн шүү дээ, чи харж байгаа биз дээ? гэж Александр Иванович яг тэр үед хашаан дотуур яваад өнгөрч байсан Василий Петровичийг зааж хэлэв.

	Мань эр өрөөсөн гараа хэлхгэр дээлийнхээ өвөрт хийчхээд нөгөөгөөрөө гэзгээ имхэрдэж байхыг нь би хараад: «Нээрэн ч ийм хүнээр юу хийлгэмээр юм дээ?» гэж бодлоо.

	— Мод хөрөөдөлгийн ажил дээр хараад зогсож байг л даа гэж авгай нь нөхөртөө зөвлөхөд Александр Иванович инээд алдав.

	— Нээрэн, мод хөрөөдлөг дээр байг даа гэж би хэлэв.

	— Ээ, та минь, яасан хүүхэд шиг улс вэ? Цаадах чинь тэнд очоод юу хийх вэ? Тэнд дасаагүй хүн уйдаж үхнэ биз. Миний бодоход зуун рубль өгчих, тэгээд өөрөө хаана очиж юу хийхээ өөрөө мэдэг.

	— Болохгүй, битгий л хөөгөөрэй.

	— Тэгвэл гомдох байх шүү! гэж Настасья Петровна намайг дэмжлээ.

	— Тэгвэл одоо хаанаа шингээдэг бил ээ? Миний хүмүүс бүгд тариачин, би ч өөрөө тариачин, харин энэ хүн...

	— Тайж хүн биш гэж би хэллээ.

	— Тайж ч биш, тариачин ч биш, бас тэгээд юунд ч хэрэг болохгүй хүн юм.

	— Настасья Петровнад л өгчих.

	— Тийм ээ, өгчих гэж авгай нь дахин үг шургууллаа.

	— Ав, ав, ижий минь.

	— Уухайс, юун сайн юм гэж Настасья Петровна хэлэв.

	Тийнхүү Холог, Настасья Петровнагийн асрамжид үлдэв.

	 

	АРАВДУГААР БҮЛЭГ

	Би Петербургт нэгэнт нутагшин сууж байхдаа наймдугаар сард сан, дотроо тавин мөнгөн рубль бүхий баталгаатай захидал авч билээ. Захидалд бичсэн нь:

	 

	«Энхрий хайрт ах минь ээ! Нийтийн газар ургасан боловч Свиридовын мэдэлд орсон ой модыг бүрэлгэн устгаж буй тийм газар одоо би байж байна. Хагас жил хараахан болоогүй байгаа боловч хагас жилийн хөлс гэж надад 60 рубль өгөв. Миний бие үүнд шалихгүй автсан бололтой, гэхдээ тэдний иймэрхүү өгөөмөр зан дэмий л дээ. Надад тийм юм хэрэггүй. Арвыг нь өөртөө авч хоцорлоо, харин энд хийсэн тавийг — мужийн  — хошууны Дуба тосгонд суудаг Глафира Анфиногенова Мухинад нэн даруй ямар ч захидалгүйгээр явуулчхаарай. Хэнээс гэдгийг мэдэгдэж болохгүй юм шүү. Тэр бол миний эхнэр ухаантай юм, тэгэхээр хүүхдээ төрүүлсэн байвал хэрэг болно биз гэж энэ мөнгийг илгээж байгаа юм шүү.

	Миний аж төрөх ч заваан юм даа, энд надад хийх юм огт алга, тэгээд хүн бүхэн эцэг эхээ дурссан болоод л ходоодондоо чихэж байхаас өөр юм хийдэг газар хаа ч байхгүй юм шив дээ гэж ганц биеэ хуурч сууна. Эндхийнхэн бүгдээр Александр Ивановичид мөргөх юм. Александр Ивановичаас илүү чухал хүн байхгүй гэж бодоцгооно! Бүгд энэ хүн шиг болохыг хүснэ, гэтэл энэ мөнгөтэй эр нь ямар хүн бэ?

	Одоо би бага сага юм ухаарсан.

	«Орос орон чи хаашаа тэмүүлж байна?» гэдгийг хувьдаа мэдэж авсан, харин та битгий зовоорой, би эндээс явчихгүй. Явах газар ч алга. Хаа ч адил юм, Александр Иванович шиг иймэрхүү улсын хаагуур гарах вэ.

	Василий Богсловский

	Ольгина Пойма.

	гэжээ.

	Арван хоёрдугаар сарын эхээр надад өөр нэгэн захидал ирэв. Свиридов тэр захидалдаа миний бие мөдхөн эхнэрийн хамт Петербургт очно, аятайхан байр олоод байгаарай гэсэн байлаа.

	Тэр хоёр дахь захидал ирснээс хойш арваад хоноход Александр Иванович авгайнхаа хамт Александрын театрын өмнөөс харсан туйлын тохилог байранд халуун цай уунгаа, миний алт шиг сайхан зүүдэлж агсан тэр алс нутгийн тухай яриагаараа зүрх сэтгэлийг минь бүлээцүүлж суусан билээ.

	— Холог маань юу хийж байгаа тухай та надад яагаад ярихгүй байна? гэж би эв таарсан нэг агшинд асуулаа.

	— Тийрч л байгаа даа, өвгөн минь.

	— Юун тийрэх гэж?

	— Адайрлаж л байхгүй юу. Тоохоо байгаад ч тэр үү, манайхаар орохоо байсан, ажилчидтай л сүйд болно, одоо бүр ч яршиг гэж бодсон бололтой: нэг тийш явуулаад өгөөч гэх болсон.

	— Та яагаа вэ? Таныг л аргыг нь олно гэж би ганц найдаж байсан шүү дээ гэж Настасья Петровнагаас асуулаа.

	— Юун найдах? Энэнээс маань чухам зугтаад байх юм.

	Би Настасья Петровна руу харахад өөдөөс минь харж,

	— Яана гэх вэ? Би аймшигтай амьтан шиг харагддаг бололтой гэв.

	— Яахлаараа тэгдэг байна аа? Та ярьж өгөөч.

	— Юу ярих юм? Яриад ч байх юм байхгүй. Над дээр ирээд гэнэт: «Намайг явуулаад аль» гэнэ. «Хаашаа?» гэсэн чинь «Би мэдэхгүй» гэнэ. — «Манайд байх юу нь муу байна?» гэхэд: — «Муу ч юм алга, гэхдээ л явуулаад аль» гэнэ. «Юу болоод байна даа?» гэхлээр дуугарахгүй юм. «Гомдмоор юм бол оо юу?». Үг дуугарахгүй, гэзгээ л имхэртэнэ. «Танд муу юм хийгээд байгаа бол та Настяд хэлэхгүй яасан юм» гэж намайг хэлэхээр: «Үгүй, та намайг өөр ажилд өг л дөө» гэнэ. Бүр халчихаасаа өрөвдөөд мод хөрөөдлөгийн өөр газар, гучин мод газар орших Жогово руу явуулсан. Одоо тэндээ байгаа гэж Александр Иванович нэмж хэллээ.

	— Та яаж байж гомдоочихоо вэ? гэж би Настасья Петровнагаас асуулаа.

	— Аа бүү мэд, би ердөө ч гомдоогоогүй юм даг.

	— Төрсөн эх нь гэмээр сүйд болж, урагдсан ханзарсныг нь оёж, хувцас, гутал авч өгдөг байсан. Угаас өрөвчхөн сэтгэлтэйг нь чи мэднэ газар гэж Свиридов эхнэрээ дэмжлээ.

	— Тэгээд яасан гэнэ ээ?

	— Намайг л үзэж чадахаа больдог хэрэг шүү гэж Настасья Петровна инээж хэллээ.

	Петербургт бид гурав сайхан байсан билээ. Александр Иванович үргэлж ажил хөөцөлдөж, харин Настасья Петровна бид хоёр үргэлж «дэмий тэнэдэг» байлаа. Настасья Петровнад хот, ялангуяа театр тун сайхан санагдаж байв. Бид хоёр орой болгон аль нэгэн театрт очивч Настасья Петровнагийн сонь буурахгүй. Цаг ч түргэн, сайхан өнгөрнө. Тэр үед Хологоос нэг захидал авлаа, мань эр Александр Ивановичийн тухай их хорсолтой бичсэн байв. — «Миний бодоход оросын энэ баячуулыг бодох нь ээ дээрэмчид, харь газрынхан хавьгүй дээр! Гэтэл бүгдээрээ тэдний төлөө байх юм, бүгдээрээ тэдний төлөө байх болно, ийм байх ёстой юм гэж бодохоос бөөлжис цутгамаар болох юм. Би нэг гайхмаар юм үзлээ, юу гэвэл энэ Александр Иванов намайг танин таньтал зам дээр ханхайтал хөндөлдөж зогсчхоод байх нь тэр шүү. Ардын дайсан хэн болох нь энэ дээ. — ядуучуулаар ажлаа хийлгэж байхын тулд тэднийг өлбөрүүлэхгүй гэж хоолныхоо шавхруугаар тэжээдэг хэрцгий, тийм тарган цатгалан хэрцгий этгээдийн дүр мөн дөө. Бидний ёс суртахуун нэгтэй, энэ христос мөргөлтөн хүн атлаа бүгдийг дийлж, бүхнийг өөрийн болгож таарна. Би ийм бодол санаатай байхад бид хоёр энэ хорвоод нэг дор байх аргагүй. Тэд энэ хүнд хайртай болохоор би замыг нь тавьж өгөхөөс яах вэ. Мань эр хэрэгтэй гээд хэн нэгэнд найр тавилаа ч гэсэн би бол юунд ч хэрэггүйг нь өөрөө мэдэж байна. Нэг адгуусны нэрээр дууддаг байсан чинь дэмий биш. Хэн ч намайг өөрийн хүн гэж үзэхгүй» гэсэн байлаа. Тэгээд намайг амьд мэнд үү, Настасья Петровна сайн уу гэж асуусан байв. Яг тэр үеэр нэг үйлдвэрийн архийг авчралцсан торхчид Вытеграгаас Александр Ивановичийнд ирсэн юм. Тэднийг гал тогооныхоо өрөөнд зайтайг нь бодож оруулав. Бүгд таних хүмүүс байв. Тэдэнтэй элдэв бусын юм ярьсаар Хологийн тухай ч ярилцсан билээ.

	— Танай тэнд очоод цаадах чинь ямаршуу сууж байна даа? гэж асуув.

	— Гайгүй шүү!

	— Ажиллаж байгаа гэж нэг нь хажуугаас хэлэв.

	— Ажил хийж байгаа юм уу?

	— Ямар балтуушийнхаа ажлыг хийх билээ! Эзэн яах гэж зүгээр тэжээж байдаг юм бол, бүү мэд.

	— Юу хийж цагаа өнгөрөөдөг юм бол?

	— Ойгоор дэмий л тэнэнэ. Мод хөрөөдлөгийн ажлыг тэмдэглэж байх даамал гэж эзэн тавьсан ухаантай, тэгтэл тэрийг нь ч хийхгүй.

	— Яагаад?

	— Хэн мэдэх вэ. Эзэн нь эрхлүүлдэг болоод тэр биз.

	— Уг нь булиа эр байгаа юм. Заримдаа сүх бариад буулгахад — ха-яа! — Оч бутартал авна шүү дээ! гэж бас нэг торхчин хэллээ.

	— Бас харуулд гардаг гэж байгаа.

	— Юун харуул?

	— Оргодлууд үзэгдэх боллоо. Мань эр ч шөнөжин алга болох боллоо гэж хүмүүс ярилцаад оргодлуудтай сүлбэлддэг бололтой гээд өөрийг нь харуулдах болсон юм. Тэгээд явахтай нь зэрэг араас нь гурвуул дагасан чинь шулуухан гацаа орох бололтой гэнэ. Тэгсэн чинь юу ч болсонгүй, шал дэмий юм байж. Өнөөх маань тац модны дор очиж Дар эхдээ залбиран үүр цайн цайтал суугаад үүр гиймэгц босож хуучин газраа очжээ. Дараа нь хэд дахин чингэсэн байх юм. Тэрнээс хойш цаадуул нь тэгж дагахаа больжээ. Намаржин орой болтол явсан гэхэд мөн олон болж таарна даа. Марийн нас нөгчсөн дүйцэн өдрөөс хойш нөхөд нь нэг удаа орондоо орсон хойно: «Петрович минь, харуулд гарахаа боль доо! Бидэнтэй хамт хэвт» гэхэд юу ч хэлсэнгүй, харин эзнээс гуйж гувшсаар өөр нэг зусланд очсон гэж хоёр  өдрийн дараа дуулдсан.

	— Нөхөд чинь түүнд сайн байсан уу? гэж би асуув.

	— Гэмгүй л юм шиг байсан.

	— Уг нь сайн хүн дээ.

	— Тийм шүү, муу юм ер хийгээгүй. Өршөөнгүй Филаретын тухай юм уу аль өөр хүний тухай ярьж эхэлбэл дандаа сайн юм бодож, баячуулын эсрэг сүрхий ярина. Үгийг нь сонсох хүн олон байсан.

	— Тэгвэл аятайхан санагддаг байсан байх нь?

	— Зүгээр. Заримдаа инээдтэй юм болно.

	— Юугаараа инээдтэй юм болох вэ?

	— Жишээ нь, бурхны тухай ярьж байснаа гэнэт ноёдын тухай яриад унана. Атга буурцаг шүүрч авснаа хамгийн томхноос нь сонгож аваад хэмжээ байдлаар нь: «За, энэ хамгийн том нь хаан, арай багууд нь — сайд түшмэд, бас арай багавтар нь баячуул, наймаачин, цүдгэр лам нар; харин энэ (гээд атган дахиа зааж) нь — бид, сагаг таригчид» гэнэ. Энэ сагаг-таригчдаар тэр бүх хунтайж, цүдгэр лам нарыг дэлсвэл бүгд тэнцүүхэн болчихно. Нэг л бөөн юм болно. Цаадуул нь ингэж ярихаар инээлдэнэ, арга байж уу. Энэ зугаатай жүжгээ дахиад нэг үзүүлээч гэлцэнэ.

	— Жаахан солио бий дээ гэж нэг нь хэллээ.

	Дуугай л байхаас аргагүй болов.

	— Ер нь ямар хүн юм? Алиалагч юм уу? гэж хоёр дахь торхчин асуув.

	— Юунаас болж та ингэж бод оо вэ?

	— Улс амьтан тиймэрхүү юм ярилцдаг байсан. Миронка л ярьсан шүү.

	Миронка гэдэг нь Александр Ивановичтай аль хэдийнээс цуг тэнэж яваа жижигхэн, годгонуур эр. Сайхан дуулдаг, сонин юм ярьдаг, наргианч эр гэж ярилцана. Нээрэн ч, заримдаа дуулиантай худал юм зохиож яриад эгэл хүмүүст эзтэй сайхан тайлж өгөөд тийм юм зохиож чадсандаа өөрөө баясна. Василий Петрович мод хийгч хүмүүсийнхээ дотор учир нь үл олдох хачин хүн гэгдээд улмаар амны зууш болоход Миронка энэ байдлыг завшин баатрыг маань огцормол салбадай болгожээ.

	 

	АРВАН НЭГДҮГЭЭР БҮЛЭГ

	Шар тосны баярын үе сэн. Настасья Петровна бид хоёр оройн жүжгийн билет арайхийж олж авсан юм. Аль хэдийнээс үзэх сэн гэдэг байсан «Эсмеральд» нь ч гарах байлаа. Жүжиг тун сайхан болсон бөгөөд оросын театрын ёс хойно их л орой тарав. Саруул сайхан шөнө байсан болохоор Настасья Петровна бид хоёр явган буцсан юм. Зам зуур архи нэрэгч авгай маань бодолд дарагдан асуусан юманд солиу гажуухан хариулж байв.

	— Та юу бодоод байна даа? гэж би асуулаа.

	— Яаж байна?

	— Миний хэлж байгааг та дуулахтай үгүйтэй байна шүү дээ.

	Настасья Петровна инээгээд,

	— Намайг юу бодлоо гэж та бодож байна? гэв.

	— Таахад амаргүй.

	— Гэсэн ч, жишээ нь?

	— Эсмеральдын тухай.

	— Та бараг л таачихлаа; гэхдээ Эсмеральда өөрөө биш, харин тэр хөөрхий Квазимодог санахаас юм бодогдоод

	— Та өрөвдөж байна уу?

	— Их. Хайрлаж болохгүй тийм байна гэдэг чинь ёстой золгүй хэрэг. Өрөвдөөд гаслангаас нь салгая ч гэсэн болохгүй гэдэг аймаар хэрэг шүү! Болохгүй, яагаад ч болохгүй гээд дахин бодол боллоо.

	Александр Ивановичийг оройн хоолонд ирэхийг хүлээн аяга цай ууж суух зуур бид хоёр зөндөө ярилцав.

	Александр Иванович ирдэггүй.

	— Ээ! Бурхан минь, үнэндээ бол хорвоод ийм хүмүүс байдаггүй.

	— Ямар? Квазимодо шиг үү?

	— Тийм.

	— Холог бас тийм үү?

	Настасья Петровна ширээ алгадсанаа инээд алдаж, инээсэндээ ичих шиг болоод нам дуугаар:

	— Үнэндээ тийм шүү! гэснээ лаа ойртуулж тавиад сайхан нүдээ ялимгүй онийлгон гал ширтэв.

	 

	АРВАН ХОЁРДУГААР БҮЛЭГ

	Свиридов Петербургт эхнэрийн хамт зун болтол  байсан юм. Ажил төрөл гүйцэлдэхгүй байна гэж явахаа өдөр өдрөөр хойшлуулсаар байв. Тэр хоёр намайг хамт явъя гээд хамтдаа манай хошууны хотод хүрч билээ. Тэндээс би өртөөний морин тэргээр ээж рүүгээ явахад нөгөө хоёр маань намайг долоо хоноод заавал ирээрэй гээд гэр өөдөө явсан юм. Александр Иванович харимагц одоо Хологийн буй мод хийх газартай Жогово ороод долоо хоногийн дараа гэртээ байна гэж амлав. Манайхан намайг гэнэт хүрч ирэхэд их баярлалаа... Би энэ долоо хоногтоо хаашаа ч явахгүй гэв; ээж ч миний үеэл дүүг эхнэртэй нь цуг дуудаж ирүүллээ, малчны амьдралыг магтсан шүлгийн уянга янз бүрээр эгшиглэж эхлэв.

	Иймэрхүү янзтай арваад өдөр өнгөрч арван нэг дэх буюу арван хоёр дахь өдрийн үүрийн хяраанаар миний асрагч эмгэн сэтгэл нэлээд түгшсэн байдалтай над дээр орж ирэхэд нь:

	— Юу вэ? гэж асуувал,

	— Барковын нөхдөөс чинь чамд хүн явуулжээ гэв.

	Арван хоёр настай жаал хүү орж ирээд мэхэсхийлгүй, муу бүрх малгайгаа хоёр удаа гартаа сэлгэснээ хоолойгоо засаад:

	— Эзэгтэй авгай таныг одоо хүрээд ир гэж байна гэв.

	— Настасья Петровна эрүүл биз? гэж би асуулаа.

	— Зүгээр байлгүй яах вэ.

	— Александр Иванович?

	Жаалхүү хоолойгоо дахин засаж,

	— Эзэн эзгүй гэв.

	— Эзэн чинь хаачаа вэ?

	— Жоговид... тэнд... нэг юм болсон бололтой.

	Би хоромхон зуур хувцаслан ээжийнхээ жиндүүрийн хэдэн морьдоос нэгийг нь эмээллүүлээд Барков гацааны зүг сүнгэнэтэл дэргүүлэв. Өглөө дөнгөж таван цаг болж байсан болохоор манайхан хараахан босоогүй байв.

	Гацааны жижиг байшинд хүрч очиход байшингийн хүүхдийн ба хүүхдийн багшийн өрөөний цонхноос бусад бүх цонх нь онгорхой бөгөөд Настасья Петровна толгойдоо том цэнхэр дурдам алчуур зангидчихсан зогсож харагдав. Намайг мэхэсхийн мэндлэхэд нэлээд сандарсан байдалтай хариу мэндэлж, намайг морио уях хооронд түргэл хэмээн гараараа хоёр ч удаа даллалаа. Намайг яг үүдэн дээрээ тосож уулзмагц,

	— Гайтай юм болоод байна! гэв.

	— Яасан бэ?

	— Александр Иванович урждар Турухгановка руу яваад урьд шөнийн гурван цагт Жоговы мод хийх газраас улаачаар ийм зурвас ирүүлжээ гээд гартаа атгаастай үнгэсэн захиа өгөв.

	Свиридов бичихдээ:

	 

	«Настя! Эмч, хошууны цагдаа хоёрт захидал хүргэхээр М. руу хоёр морь хөллөсөн тэрэг явуул. Өнөө гайхал чинь бөөн ажил тарилаа. Өчигдөр орой надтай зүгээр ярьж байсан атлаа хөнгөн хоолны өмнөхөн боож үхсэн байна. Худалдаж авах юмыг нь бүрэлдүүлж, авс түргэн хүргэж чадах ухаантайхан хүн явуулаарай. Уг нь ийм юмтай зууралдаж байх цаг биш юм сан. Түргэлж үзээрэй, явуулах хүндээ бичиг сачигаа яах ийхийг олигтойхон хэлж өгөөрэй. Хүн үхээд хүүр болчхоод байхад одоо нэг өдөр ч өнгөрнө гэдэг явдалтай байна шүү.

	Александр Свиридов чинь ёслов» 

	 

	гэжээ.

	Арван минутын дараа би Жоговыг зүглэн дэргүүлж байв. Хээрийн янз бүрийн замаар муриг сариг явсаар жинхэнэ замаасаа төдхөн төөрч үдшийн бүрэнхий болоход мод хийдэг Жоговын ойд хүрэв. Морь маань бүр эцэж, би ч өөрөө халуунд удаан сэгсчүүлсэндээ туйлын их ядрав. Харуулын жижиг байшин байдаг алгагт гарч очиход Александр Иванович довжоон дээр нь ганц хантаазтайгаа, сампин барьсан зогсож харагдлаа. Царайг нь ажвал ердийн тайван боловч арай л ширүүн дүртэй байв. Өмнө нь толгой нүцгэн, бүсэндээ сүх хавчуулсан гучаад тариачин эр зогсоно. Тэднээс зайдуухан миний таних даамал Орефьич, бас цаахна нь дэлбэгч Миронка зогсоно.

	Мөн тэнд Александр Ивановичийн хоёр пагдгар морийг хөллөгөөнөөс нь буулгасан харагдана.

	Миронка над руу ухасхийн хүрч ирээд морийг минь авч яралзтал инээмсэглэн:

	— Аяа, мөн ч эцээжээ! гэв.

	— Олигтойхон алхуул, алхуул! гэж Александр Иванович түүнд хэлэхдээ сампингаа барьсан хэвээр:

	— За ингэх шив дээ, та минь? гэж өмнөө зогсох тариачдаас асуухад,

	— Тэгэхээс өөр яах вэ дээ гэж хэд нь хариу дуугарав.

	— За, тийм бол яамай гэж тариачдад хариу хэлээд над руу гараа сунгаж нүд рүү минь удаан ширтсэнээ:

	— Чи минь юу вэ? гэв.

	— Юу?

	— Ямар хачин юм болсон гэж санаж байна?

	— Боож үхлээ гэсэн биз дээ.

	— Тэгсэн, өөрөө өөрийгөө цаазалсан. Чи хэнээс дуулав?

	Яаж мэдсэнээ би ярьж өгөв.

	— Ухаантай авгай шүү, чам руу хүн явуулжээ; надад бол тийм ухаан орохгүй гээд, — Чи өөр юу сонсов? гэж дуугаа намсган асуулаа.

	— Өөр юу ч сонсоогүй, бас сонсмоор юм байгаа юм уу?

	— Байхаар барах уу? Чи минь, цаадах чинь намайг ёстой зовлонд живүүлэн юм сэдсэн шүү. Мал тэжээвэл хошуу тосодно, хүн тэжээвэл яана гэдэг билээ дээ. Настасья Петровна та хоёр минь надад ийм ч авс тулгах гэж байх уу даа.

	— Юу болоод байгаа юм, олигтойхон яриач гэсэн мөртөө надад бас хачин эвгүй санагдаж байлаа.

	— Хөлгөн судрыг өөрийнхөөрөө, тэгэхдээ үнэн мөнөөр нь биш балай тэнэгээр тайлбарлаж эхлэх нь тэр шүү, нээрэн шүү. Тарчлагчийн тухай ярьж эхэлснээ  үгээгүй Лазарын тухай яриад, тэгснээ ямар нь үйл тамаа цайж байхад ямар нь тэгдэггүй байна гээд над руу л ноцоод гарсан шүү.

	— Яахлаараа чам руу ноцдог байна?

	— Яахлаараа?.. Аа тийм, тэрний бодлоор бол би «маймаачин—цус сорогч хувалз» болохоор сагаг таригчид гавлыг чинь хага цохивол таарна гэсэн.

	Учир нь ойлгогдлоо.

	Над руу учиртайхан хараад байсан Александр Ивановичаас

	— Мартсан, сагаг таригчид чинь юу гэх юм? гэж би асуув.

	— Тэднүүс ч мэдээж, зүгээр.

	— Бүгдийг хэлээд тавьчихаа юу?

	 Александр Иванович

	— Тэгэлгүй яах вэ! Муусайн чоно! гэснээ зальжнаар инээмсэглэж, — учрыг нь ухаарахгүй царайлан цөмөөрөө: «Ээ, Василий Петрович, чи, зөв байж таарна. Одоо бид Петрыг бурхан шиг үзэж, түүнээс бас энэ тухай шалгаадаг юм» гэснээ намайг бүр улам даапаалан: «Дандаа донгосож байдаг юм, эгээ зүгээргүй байх гэлцдэг» юм гээд тэрний улаан нүүрэн дээр хэлсэн үгийг нь өөрснөө хэлж байхгүй юу гэв.

	— Тэгээд цаашаа юу болсон?

	— Би ч гэсэн ухааныг нь олох юм алга гэж хэлээд орхих юм бил үү гэж бодож байсан боловч одоо нэгэнт нүгэлтэй юм гарсан болохоор тооцоо шалгана гэж эднийг зориуд цуглуулаад иймэрхүү үг яриа бол дэмий хоосон юм шүү, тиймэрхүү бодлыг орхиж таг мартсан дээр гэж тойруу замаар олигтойхон хэлж авсан.

	— Цаадуул чинь чиний хэлснээр явбал сайн л хэрэг дээ.

	— Надтай дэмийрэхгүй, хэлснээр явна.

	Дотогш ороход Александр Ивановичийн лангуун дээр казань эрээн эсгий, улаан илгэн жинтүү харагдав. Шинэхэн бүтээлэгтэй ширээн дээр нь халуун тогоотой ус пор-пор буцалж байлаа.

	Би, Свиридовтой хамт ширээний хажууд суунгаа,

	— Юу бодсон юм бол доо гэхэд,

	— Чи аан гэж бай! Их ухаанаас юу эс гарна гээч. Энэ семинарынхны үгийг сонсохоос тэвчимгүй санагддаг юм.

	— Урждар та түүнтэй ярилцсан уу?

	— Ярилцсан. Бид хоёрт эвгүйрхсэн юм юу ч гараагүй юм сан. Орой нь ажилчдыг ирэхээр архиар дайлж, өөрсөдтэй нь ярилцаад, урьдчилгаа мөнгө авъя гэхээр нь өгсөн; мань эр гараад явчихсан байсан. Өглөө болоход ч байхгүй байсан, гэтэл бага үдийн хоол цайны  өмнөхөн нэг жаал охин ажилчид дээр ирж;

	«Ойн цоорхойд нэг хүн боож үхсэн байна, та нар үзээч» гэжээ. Тэд очиж үзвэл хөөрхий минь нэгэнт хөшчихсөн байж. Бүр өчигдөр орой дүүжилж үхсэн бололтой.

	— Өөр эвгүй юм гараагүй юу?

	— Юу ч гараагүй.

	— Чи дэмий юм хэлсэн юм биш биз?

	— Дэмий юм бүү бод!

	— Захиа бичиг огт орхисонгүй юу?

	— Огт үгүй.

	— Бичиг цаасанд нь үзсэн үү?

	— Бичиг цаас гэхээр юм ч байгаагүй байх аа.

	— Цагдаа ирэхээс өмнө үзэх юм сан.

	— Зүйтэй.

	— Жижигхэн авдартай байсан уу? гэж Александр  Иванович, тогоочоос асуув.

	— Талийгч уу — жижигхэн авдартай байсан.

	Цоожгүй жижигхэн авдар авчрахаар нь даамал, тогооч хоёрыг харуулж байгаад нээж үзвэл, солих хоёр даавуу, Платоны зохиолоос хуулж бичсэн тос болсон цаас, цаасанд ороогоод орхисон амны цустай алчуураас өөр юу ч байсангүй.

	— Наадах чинь юун алчуур вэ? гэж Александр Иванович асуув.

	— Гараа эсгэчихээр нь хатагтай алчуураараа боож өгсөн юм даг гэж тогооч хэлэхэд, — Яг мөн байна гэж нэг авгай тэр алчуурыг шагайж хараад хэлэв.

	— За, өөр юм алга шив дээ гэж Александр Иванович хэллээ.

	— Очиж өөрийг нь үзэцгээе.

	— Явцгаая.

	Свиридовын хувцаслаж байх хооронд би алчуур ороосон цаасыг нь сайн ажиглавал цэв цэвэрхэн харагдана. Платоны номын хуудсыг сөхөж үзэхэд хаана нь ч өчүүхэн төдий ч тэмдэглэл байхгүй, харин хумсаараа тэмдэглэсэн газар хэд хэд байв. Тийм газраас нь уншихад:

	 

	«Перс, афиныхан тэнцвэр алдаж, зарим нь хаант засгийн эрхийг хэтрүүлэн тэлж, зарим нь хайр дурлалыг эрх чөлөөнд хүртэл хэтэрхий хол сунгажээ».

	 

	«Эр үхрийн даргаар эр үхэр биш, харин хүн тавьдаг.  Суут ухаантан мандах болтугай».

	 

	«Байгальд хамгийн ойр засаг бол хүчтэний засаг мөн».

	 

	«Настнууд нь ичгүүрээ алдсан газар, залуучууд нь гарцаагүй ичгүүрээ алдана».

	 

	«Гаргууд бодь сэтгэлтэй бөгөөд гаргууд баян байх боломжгүй. Яагаад? Яагаад гэвэл шударга ба шударга бус аргаар юм олдог хүн гагцхүү шударга аргаар олдог хүнээс хоёр дахин илүү их юм олдог бөгөөд буян эс үйлдэж өргөл өгдөггүй хүн өргөл барьц өгөхөд бэлэн байдаг хүнээс бага зардаг».

	 

	«Бурхан бол бүх юмны хэмжүүр, нэн төгөлдөр хэмжүүр. Бурхан лугаа төстэй болъё гэвэл юм бүхэнд хэр тааруу, хүсэлдээ ч хэр тааруу байх хэрэгтэй».

	 

	Хуудасны зах дээр Холог гараараа халтартуулан харагдахтай үгүйтэй бичсэн үгнүүд байна. Арайхийн гаргаж уншвал: «Тэнэг Васька! Чи яагаад лам биш вэ? Чи яах гэж үгийнхээ жигүүрийг тасар хайчлаа вэ? Жанчтай л бол багш байдаг юм биш — ардад салбадай, өөртөө шившиг, үзэл санаанд хортон байдаг юм. Би хулгайч, тэгээд цааш явах тусам улам их хулгайлж байна».

	 

	Би, Хологийн номыг хаалаа.

	Александр Иванович казакинаа17 өмслөө, тэгээд бид хоёр ойн цоорхой руу явлаа. Ойн цоорхойгоос баруун тийш эргэж битүү нарсан төгөл дундуур явж нэг зурвас газраар гараад дахиад нэг нэлийсэн алгагт оров. Тэнд ноднингийн хоёр томхон нуруу өвс харагдана. Александр Иванович алгагийн тэхий дунд зогсоод цээж дүүрэн амьсгалснаа: "Гүү—г! Гүү—г!" гэж чангаар хашхирсан боловч хариу гарсангүй. Сарны саруулд хоёр нуруу өвснөөс урт сүүдэр тусжээ.

	Александр Иванович дахиад л,

	— Гүү—г! Гүү—г! гэж хашхирахад ойгоос

	— Гүү—г! Гүү—г! гэсэн хариу дуулдахад

	— За тэнд байгаа юм байна! гэлээ. Тэгээд бид хоёр баруун тийшээ эргэв.

	Арван минутын дараа Александр Иванович дахин хашхирахад цаадуул дор нь хариу дуугараад төдхөн өвгөн, залуу хоёр тариачин харагдлаа. Тэр хоёр Свиридовыг хармагц хоёул малгайгаа авч урт гэгч саваа модоо тохойлдон зогсоно.

	— Сайн байцгаана уу?

	— Сайн, сайн байна уу Александр Иванович аа!

	— Талийгч хаа байна?

	— Энүүхэнд, Александр Иванович аа!

	— Хаахна гэнэ ээ, би олж харахгүй л байна шүү.

	— Яагаа вэ, энэ.

	— Хаана?

	— Яагаа вэ, энэ!

	Тариачин эр инээмсэглээд баруун гар тийш заав.

	Холог биднээс гурван алхмын тэртээ хүнээс өндөргүй мөчирт тариачны нарийхан бүс уяад түүнээсээ дүүжилж үхсэн харагдав. Өвдөг нь махийж газар шүүрэх шахсаныг үзвэл сөгдөж байсан юм уу гэмээр. Хоёр гараа сурсан зангаараа дээлийнхээ халаасанд хийсэн байх юм. Бүх бие нь харанхуй сүүдэрт боловч толгой дээр нь мөчрийн дундуур сарны бүдэг гэрэл тусжээ. Хөөрхий энэ толгойг! Одоо нэгэнт талийгч болжээ! Үс нь дээшээ хонины эвэр мэт махиралдаад нүд нь мунаар толгой руугаа хэд дахин цохиулж, хоолой руугаа хутга хэд дахин шаалгасан үхрийнх шиг сарны гэрэлд цийлийн булингартана. Биеэ сайн дураар тарчлаагч энэ хүн үхэхийнхээ өмнө юу бодож байсны шинж нүднээс нь үл мэдэгдэнэ, тэр бүү хэл, түүний тэмдэглэсэн Платоны үг, улаан тэмдэгтэй алчуур ч юу илтгэж байсан нь үл мэдэгдэнэ.

	— Байсан байгаагүй нь мэдэгдэхгүй ийм л байгаа юм шүү дээ гэж Свиридов хэллээ.

	— Энэ хүн үхэж, та амьд явах тавилантай, Александр Иванович минь! гэж нэг өвгөн зулгуйдан зусардаж хэлэв.

	Өөрөө ч гэсэн би үхэх ёстой, Александр Ивановичийнхан амьдрах тавилантай гэдэг байсан.

	Зовлонгийнхоо эцсийг үзэхээр Хологийн сонгож олсон ойн энэхэн хэсэгт их л бүгчим ажээ. Харин ойн цоорхойд нэн саруул, баясмаар амуй. Хөх тэнгэрт сар мэлтийж, нарс, гачуур зүүрмэглэх мэт дүнсийнэ.

	 

	Парис.

	1862 оны 11 дүгээр сарын 28.

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Холог (оросоор Овцебык) гэж үхэр, хонь хоёрын шинжийг зэрэг хадгалсан хөндий эвэртэй хөхтөн. Монголоор хонин сарлаг гэх бөгөөд хонин-ы хо, сарлагийн лаг үеэс шинэ үг үүсжээ. Бас имрэс гэдэг байсан мэт. Орч.




	[←2]
	 Диоген — эртний грекийн гүн ухаантан, даяанч маягийн амьдрал номногч




	[←3]
	 Жүүд — Еврейг доромжилж, бассан нэр.




	[←4]
	 Нихт гут, нейн гэж германаар: сайн биш, үгүй гэсэн үг.
 




	[←5]
	 тэнэмэл—орч.




	[←6]
	 a priori  - лат. урьдаас, түрүүлэн, эхлээд




	[←7]
	 Петрийн Дүйцэн өдөр (Петров День) гэж христос шашны ёсонд 6 дугаар сарын 29-нд хийдэг нэг баяр ёслол




	[←8]
	 Нойрслыг тэмдэглэх өдөр (оросоор: «Успение») гэж христос шашинд Иусусийн эхийн нас барсан өдөр гэнэ




	[←9]
	 Амченск гэж Мценск гэдэг хотын нэрээс хазгай дуудагдаж үүссэн үг юм. Тэр хотод ариун Николайн сийлмэл бурхан бий (Зохиогчийн тайлбар)




	[←10]
	 элхэг (оросоор решето) гэж моринд өвс тавьж өгдөг идүүр мэт сав




	[←11]
	 Спиридон, Спиридона — Солноворота гэж хуучны Орост арван хоёрдугаар сарын арван хоёрны өдрийг хэлдэг байжээ.




	[←12]
	 Орос хэлний воск гэдэг үгийг монголоор балуус, лав, цагаан лав, шааг гэж олон янзаар орчуулдаг байна.




	[←13]
	 Сезам гэж араб үг бөгөөд араб үлгэрт нууцалсан эрдэнэсийг олоход тарнидах үг байжээ, Тэгээд: Сезам, онгойгтун! гэж хэлдэг байж




	[←14]
	 Нэг хашаатан (Оросоор-однодворец) гэж XVIII зууны үеийн Орос оронд байсан улсын тариачны тусгай бүлэг тариачин бөгөөд эгэл тариачин, жижиг өмчит тайж нарын завсрын байдалтай агсан бага албаны хүмүүсийн удам ажээ.




	[←15]
	 Жирондистууд гэдгийг хазгай хэлсэн нь. Жирондистууд гэж XVIII зууны сүүлийн үеийн францын хөрөнгөтний хувьсгалын үед байсан том хөрөнгөтний намынхныг хэлдэг байж. Тэд эхэндээ феодализмын эсрэг тэмцэж сүүлдээ хувьсгалын эсэргүү харгис үзэлтнүүдтэй эвсэж байжээ




	[←16]
	 үзэсгэлэнт хатагтай Анастасия минь гэсэн франц үг




	[←17]
	 Казакин гэж ар хормойдоо хуниастай хуучны орос дээл

